
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

С. Бадраагийн орчуулга

	 

	БААТРУУДЫН ТУХАЙ ӨГҮҮЛЛЭГ

	“Аливаа үйлсийг хүн сэдэж хүн алдаршуулдаг”

	 

	I

	Ижил мөрөн адаг руугаа улам өргөн, улам амгалан болно. Мөрний зүүн биеийн хээр тал сартай шөнийн мананд хучигдан, баруун эргийн жалга зурааны гүн хар сүүдэр усан дээр тусна. Тэр тослог хар сүүдрийн дээгүүр усны түвшний хэмжүүрийн улаан цагаан гэрэл онц тод гялалзана. Хөлөг онгоцны урдуур голын усыг арай ч ташуу хөндлөн огтолсон гэрэл зам цайрах нь мөнгөлөг загасны сүрэглэн хөвөх адил ажээ. Баруун талын хав хар эрэг хурднаа жирэлзэн хоцроход хааяа эргийн хяр дээгүүр үзэгдэх байшингууд хээр талын булш адил үзэгдэнэ. 

	Онгоцны өмнө гэгээтэй, ард тас харанхуй тул энэ мөрөн уул өөд урсаад байна уу даа гэмээр жигтэй бодол төрүүлнэ. Онгоцны гал усан дээгүүр хорхой адил ирэлзээд бараг чимээ имээгүй гулгана. Харин онгоцны хэдгээ уснаа цохилох чимээ гаравч тун зөөлөн эелдэг бөгөөд агаар салхи нь ч нялх хүүхдийн гараар илбэх адил хацар нүүрийг зөөлөн илбэнэ. 

	Онгоцны хэдгээ дээр арваад нойрмог хүн сууцгааж, өвөр хоорондоо ярилцах нь сонстоно. 

	— Хүн ер айснаас болоод үхдэг ч бий гэж нэг хүний зоримог чанга өгүүлэх дуун тодхон дуулдана. 

	Тэр хүн «үхдэг» гэж хэлэхдээ костром нутгийн аялгуугаар ихэд сунжруулан дуудах ажээ. Цаадуул нь түүнийг баахан элэглэх янзтай, хайхрамжгүйгээр,

	— Нөхөр, инээдтэй юм ярьдаг хүн байна!

	— Байлдаанд явж байгаагүй биз дээ! гэлцэв. Тэд хижиг, өлсгөлөн, хүнд ажлаас болж хүний нас их богино болдог гэж ярилцахад, зотон бүтээлэг нөмөрч, нэг тарган авгайтай мөр нийлүүлэн суусан сахалтай эр,

	— Хөгшрөх бас ямар вэ? гэж ууртайхан асууна. Мөнөөхөн костром нутгийн хүн тэдний ингэж ярилцахыг дув дуугүй чагнан сууна. Ер нь энэ хүн бол хамгийн содон хүн билээ. Доод хотоос суугаад дөрөв дэх хоног дээрээ явж байгаа нь тэр. Илчит хөлөг онгоцоор зорчин яваа хүмүүсийн олонх нь зөвлөлтийн албан хаагчид бөгөөд амралтынхаа өдрүүдийг онгоцон дээр салхинд өнгөрүүлж яваа ажээ. Тэд бол цөм цэвэрхэн хувцаслажээ. Гэтэл мань эр тэдний дотор онцгой харагдана. Хамаг хувцас нь үнгэлдсэн, туйлын сүлдэргүй, бас баруун хөл нь хугархай тул нэн ч доголон явах нь үзэгдэнэ. Лав тавь гарсан хүн байв. Энэ хүн бол бие бялдар дунд зэрэг, гүлдийсэн хүрэн улаан хүзүүтэй, буурал орж яваа шар сахалтай, улаан царайтай, туранхай хүн байлаа. Шөрвөгөр хөмсөгний дороос цэнхэр нүдээр ширтэх нь хэн нэгнийг ямагт зэмлэн харах шиг санагдана. Ямар ая зантай хүн болохыг тааж хэлэхэд бэрх ажээ. Урьд «эзэн» байсан их чадвартай хүн бол уу гэмээр ийм нэгэн бөгөөд гараа үргэлж хөдөлгөн, уруулаа өмөлзүүлэх нь ямар нэгийг санаж буюу тоолж яваа мэт үзэгдэнэ. Ер ихэд дайчин эр бөгөөтөл тийм чиг хөхиүн эр биш ажээ. 

	Онгоцноо суугаад нэг хоёр цаг болсны хойно дээд давхраар үзэгдэн, зорчин яваа улсыг ичгүүргүй ширтэн хэсэж явснаа

	— Дээд биеэс Астрахань хүртэл хэдий зайтай вэ? гэж онгоцны ажилчнаас асуух чимээ гарчээ. 

	Тэгээд л удалгүй доод давхарт түүний цангинаа дуу гарч,

	— Аргагүй ээ, хөнгөн юм хөөрөхдөө хялбар, хүнд юм газраас салдаггүй шүү. Харин одоо юм зөвөөр эргэж, хөнгөнөөр аж төрөх гэвэл дөрвөн давхар төлөх хэрэгтэй болсон байна шүү гэж ярьж байх нь сонстжээ. 

	Энэ хүнийг тийм чиг аманцар юм уу, цагаан санаатай хүн гэж хэлж болшгүй боловч үзсэн харсан, мэдсэн дуулснаа хүнд ярих их дуртай болох нь ил харагдана. Бас ч түүнд ярих юм их бөгөөд түүнийгээ тийм чиг хялбархан олж авсан нь бус бололтой. Эл учир өөрийн үг ярианы үнэнийг бусдад гүнээ итгүүлэхийн учир юм уу, түүнийгээ хүмүүст их ярих гэж яарах ажээ. Энэ хазгар эр, мөнөөхөн үг хэлэлцэн суусан хүмүүс дээр ирж, нэг хэдий дуугүй чагнан байснаа, нэг жигтэй үг ярьсан нь:

	— Та минь, одоо чинь, та миний тул би таны тул бидний үйлс нэг болсон шүү. Минийхийг чинийхтэй, чинийхийг минийхтэй нийлүүлж орхисон болохоор бид нэг өмдний хоёр түрий гэсэн үг. Чи бол миний эзэн биш, би бол хүний зарц биш. Тийм үү? гэжээ. 

	Энэ хачин хүн санаандгүй байтал тэдний ярианд хөндлөнгөөс орж ингэж ярихад тэд ихэд гайхаж эвгүй харжээ. Улаан алчууртай хижээл эхнэр санаа алдаж, 

	— Тэр ч тийм. Учрыг нь олоход л хэцүүхэн байна! гэхэд, хазгар хүн харанхуй хар эрэг тийш гар сэгсрэн зангаж,

	— Хойш ухаж, доош малтагчид л үүний учрыг олохгүй биз! гэж хэлэв. Нөгөө эхнэр, 

	— Үнэн дээ! гэж үгийг дагаад, — Та суухгүй юу гэжээ. Нөгөө хүн суусан ч үгүй. Нэг хэдийн болсны хойно чанга дуугаар тод хэлсэн нь: 

	— Аливаа үйлсийг хүн сэдэж, хүн алдаршуулдаг юм гэжээ. Энэ үг яг л зүйр үг шиг сонсогдсон боловч түүнийг өөрөө санамсаргүй бодож олсон тийм зүйр үг байлаа. Тэр хүн бүхэл дөрвөн өдөр явахдаа ингэж л яриа үүсгэж байлаа. Одоо ч гэсэн «Хүн айснаас болж үхдэг ч бий» гэж ярихад нь олон бүгдээр ам амандаа баахан татгалзах янзтай яриа гаргахыг манай хүн чих тавин чагнаж байтал гэнэт гар өргөж

	— Настайчуул бол аргагүй архаг хуучнаасаа болж үхнэ. Харин зарим нь, залуу хүмүүс хөнгөн гавшгайгаасаа болж байгаа юм. Тэгэхлээр би хүн болгоныг хэлж байгаа нь бус, эздийн тухай ярьж байна. Балчир хүүхэд харанхуй шөнөөс айдаг шиг ноён эзэн үхлээс аймсдаг. Би бол ноён эзэн хүнийг нэлээн мэдэх юм. Тэд бол баяргүй, баяр байвч гунигтай суусан улс даа... гэхэд нь сахалт баахан ёжлох янзтай. 

	— Үүнийг чи яаж мэдэх билээ. Бодвол чи барлаг зарц явж үзээгүй хүн биз... гэлээ. Шинель өмссөн, дуулгатай залуу,

	— Яриул л даа нөхөр, барлаг гэдэг муу үг энд ямар хамаатай юм бэ? гэж эрс асуув. 

	— Барлаг хүн, хүн биш гэж цэцэн үг байдаг юм аа. 

	— Чиний цэцэн үг тэндээ л биз! 

	Гэтэл ондоо нэг хүн,

	— Наад цэцэн үг чинь барлаг хүнийг хүн биш гэж үзэж байсан цагт зохиогдсон биз ээ... 

	— Боль л доо та минь!

	Мань хазгар эдний ингэж ярилцахыг тэвчээртэй сонсох зуур цаасан тамхиа гаргаж,

	— Нөхөр минь, би цэцэн үг, хэчнээн л бол урсгаж чадна. Тэглээ гээд нэмэргүй. «Цэцэн үг мөнх» гэдэг үг худлаа шүү. 

	Улаан цэрэг дундуур нь орж,

	— Айгаад гэдэг бас худлаа. Одоо бол хөрөнгөтнүүд үхэхээс айна. Урьд нь... гэхэд нь мань хазгар тамхиа асаагаад:

	— Урьд ч гэсэн дээ. Амьдрал гэдгийг би нэвт гарсан хүн. Би Питерт шал зүлгэгч байлаа... гэтэл сахалт мушилзаж,

	— Тийм байх аа. 

	— Тийм дээ! Арван гурван оноос өмнө би өнчин хэнз үлдэж хөдөө хонь хариулж явлаа. Гэтэл надад загалмай зүүлгэсэн эцэг ирж намайг, хурганы засаа сугалах адил хулгайлж явсан юм сан. Тэгээд би хөлдөө сойз уяж дөрвөн жил айлын байшин, гуанзны шал зүлгэж гарлаа. Янхны газар ч шал арчиж байлаа. Тэгэхэд Питер хотод эрчүүлээсээ сэм нууж ирсэн учиргүй ганган, завхай хатагтай нар их байдаг сан. Эрчүүл нь ч бас тэднээс нууцаар явна. Тийм завхай эзэгтэй нарын ордонд би дөрвөн жил суусан хүн юм. Тэгэхэд байшингийн зоориор явахад юухан ч үзэж болно доо... гээд манай хазгар тамхиа шуналтайяа сороход нь шөрвийсөн сахал дороос нь цэнхэр утаа баагьж, энэ хүн дотроосоо шатаж одоохон амнаас нь утаа биш гал гарах бол уу гэмээр харагдах ажээ. Тэгээд нөгөө улаан цэрэгт хандаж,

	— Бас тэгээд өнгийн байлдаанд орж явлаа. Дүү минь, миний байлдаж явсан шиг чи хэзээ ч байлдахгүй, тэгж байлдаж яваасай ч гэж би хүсэхгүй юм. Ляоян гэдэг газар хүрч байлаа. Тэндээс оргож хөлс гутал нэвтэртэл гүйж билээ... гэхэд нь нэг хүн инээд алдаж, тарган эхнэр,

	— Та түүнийгээ гайхуулж ярьж байгаа юм уу? гэж асуухад,

	— Үгүй, хаанаас? Би гайхуулах өмнөө юмтай хүн. Георгийн кавалер цолтой явлаа. Черновиц хотоос Рига хүртэл байлдааны газраар хэрж явж хоёр загалмай хүртэж явлаа. Тэнд хоёр дахин шархдаж үзлээ. Өөрийн, Зөвлөлт засгийн төлөө явж хоёр удаа шарх авсан юм сан. Үүгээр гайхуулж болох бий!

	— Юу хийлээ гэж хоёр загалмай авсан юм? гэж сахалт асуув. 

	— Тагнуулд гарч нэг пулемёт олзолж ирээд нэгийг хүртсэн юм сан. Нөгөөг нь сумангаараа шагнуулсан юм гэж нэг л дурамжхан юм шиг хариулаад хазгар хүн алган дотор нулимж, шүлсэндээ тамхиа дүрж унтраагаад онгоцны хашлаганы цаад руу шидэж дуугай боллоо. 

	Хоёр хүүхэн амандаа дуу аялан, хөтлөлцсөөр дөхөн иртэл нэг нь,

	— Тэр завийг хараач, жоом шиг... гэв. Нөгөө нь,

	— Тэр эргийн гэрлийг гэж санаашрангуй өгүүллээ. Гэтэл нөгөө улаан цэрэг мөнөөхөн пулемётын тухай сөхөж ирэхэд, мань хазгар дайчин,

	— Энэ бол нэг санаандгүй явдал болсон юм. Бидний гурван хүнийг тагнуулд гаргаж намайг ахлагчийн оронд тавьжээ. Шөнө Австри цэргүүд тийм чиг холгүй ямар нэг юм шоволзуулан харагдана. Дайн дөнгөж эхэлсэн үе шүү дээ. Бид мөлхөөд л байлаа. Гэтэл тэрүүхэн бутны цаана хүн ханиалгав. Тэр нь нууц ухаантай пулемётын үүр байжээ. Тэд тавуул. Бид нэгийг олзлон авлаа. Оросоор муухан ярьдаг нэг малын домч байж билээ. Харин бид хөөгдөж, нэг маань шархдаад баригдчихсан юм. Тэгээд нэг пулемёт аваад ирсэн юм даа. Энэ үйлт явдлыг их хатан зоригийн хэрэг гэж үзэж хорооны хэмжээгээр тушаал уншиж байсан юм сан гэж бас л дурамжхан ярив. 

	— Та хөлөө хэдийд гэмтээсэн юм? гэж улаан цэрэг асуув. Мань хазгар ихэд сэргэж,

	— Энэ бүр Деникин ноёнтныг намнаж явахад болсон хэрэг. Тэгээд доктор бүр огтолж хаяна гэсэн юм. Би их хэдэр зөрүү зантай учир хөлтэйгөө үлдсэн юм шүү. Яамай зүгээр орхичих, эдгэнэ биз гэж би гуйсан юм сан. Уг нь тэр доктор орилсон бархирсан олон зуун хүний дунд өөрөө уйлах шахам тэвдэхдээ шалавхан тайраад хаячъя гэж яарсан байжээ. Би л доктор байсан бол тэднийг өрөвдөхдөө, хөл гарыг нь сүхээр тас тас цавчаад хаячих байсан даа. Тэгээд яах вэ, тэр доктор миний үгэнд орж энэ хөлтэйгөө үлдсэн юм гэв. 

	— Та чинь тэгвэл баатар хүн байна гэж хоёр хүүхний нэг дуугарав. 

	— Зөвлөлийн төлөө, иргэний дайнд явсан бид цөм баатар байсан юм... 

	— Хаанаас цөм байх вэ. Ляояны тэндээс оргосон шиг оргосон ч хүн байсан, олзлогдсон ч хүн бишгүй байсан гэж сахалт хэлэв. 

	— Оргоход мэддэггүй байжээ. Харин бид зориуд бууж өгөөд эргээд өөрийн талд хорь гучаар нь урвуулж ирдэг байлаа. Түүнээс олноор нь ч урвуулж байсан л даа гэж хазгар яаран өгүүлэв. 

	— Та тариачин уу? гэж нөгөө эхнэр асуухад,

	— Хүн болгон тариачнаас гаралтай гэж шинжлэх ухаан нотлоод байгаа шүү дээ. 

	— Намд орсон уу? гэж улаан цэрэг асуув. 

	— Над шиг амьтан намд ямар хэрэг болох вэ? Намд чинь дандаа бичигтэй номтой улс байна. Би бол тийм биш, бараг дөч хүртлээ бичиг сураагүй юм. Харин шархдаад хэвтэж байхдаа хийх юм олдохгүй уйдаад уншиж бичиж сурсан юм сан. Тэгэхэд манай нөхөд «Заусайлов, чи ичихгүй юу? Шалавхан ном сураач!» гэж шоолдог байлаа. Тэгээд бага сага үсэг зааж өгсөн юм. «Чи хувьсгал болохоос өмнө бичиг сурсан бол өдийд цэргийн сайн дарга байх сан» гэж тэд маань хожим амаа барьдаг сан. Хувьсгал гарна гэж би яаж мэдэх юм бэ? Японы дайн дуусгаад миний ганц боддог юм «Хөдөө гарч мал хариулах юм сан» гэж боддог байв. Тэгээд хөдөө гарч ч чадсангүй, харин Омскт сахилгагүй цэргүүдийн суманд шилждэг байгаа. 

	Ингэж ярихад нь улаан цэрэг инээд алдаж, бас нэг хүн инээв. Сахалт сурган өгүүлсэн нь,

	— Нөхөр чи, номд үнэхээр тааруухан хүн байна. Үйл явдал гэж ярихын оронд үйлт явдал гэж ярих юм гэв. Яриа дэлгэгч,

	— Аль нь ч болно доо! гээд бас л цаасан тамхи гаргав. Улаан цэрэг улам дөхөж суугаад,

	— Яагаад сахилга алдсан цэргийн суманд шилжсэн юм? гэв. 

	— Хоригдол алдсан гэж дөрвөн хүнийг, намайг бол буудаагүй гэж тэгсэн юм. Тэр хоригдол вагоноос үсэрч, зам дагаж гүйжээ. Тэгэхэд би галт тэрэгний хажууд харуулд зогсож байсан юм сан. Харсан чинь нэг хүн тун ч яаруу гүйж явна. Тэр үед өртөө болгонд хөл үймээнтэй, хүн болгон яаруу бачуу явдаг юм чинь. Шүүхийн хурал дээр бага дарга Измайлов, «Би энэнд бууд гэж хашхирсан» гэж мэдүүлсэн юм. Шүүгч надаас, «Хашхирсан юм уу?» гэхэд нь би, «Хашхирсан» гэв. «Тэгээд яагаад буудаагүй вэ?» гэж байна. «Хэнийг бууд гэж байгааг нь мэдээгүй», «Чи тэр хоригдлыг таньсангүй гэж үү?», «Тийм ээ, таниагүй», «Чи гурван өртөө газар тэднийг харгалзан нэг вагонд хамт яваад таниагүй гэж үү? Чи өөрийгөө тэнэг хүн болгох гэж дэмий оролдов» гэж цугийг нь буудан ална даа гэсэн юм. Тэгээд хэнийг ч буудан алсангүй... гэж идэр хүн шиг тас тас хөхрөн, толгой сэгсэрч, — Хачин үймээнтэй цаг байсан даа! гэв. Улаан цэрэг түүний өвдгийг алгадаж,

	— Ах та сайн эр байжээ. Одоо юу хийж байна? гэхэд

	— Зөгий үржүүлэх туршлагын газар зөгий хариулж байна. Их сонин ажил шүү. Тамбовт байхад нэг өвгөн намайг энэ ажилд сургасан юм сан. Тэр өвгөн адтай муу хүн байтал өөрийн ажилд гоц мэргэн хүн байсан даа гэж ярихдаа Заусайлов онц жавхлантай болов. Улаан цэргийн магтаалд сэтгэл сэргэсэн бололтой байв. 

	Нөгөө тарган авгай босож явав. Хажууд нь сууж байсан сахалт,

	— Би одоо очлоо! гэв. 

	Тэгээд сахалт ч яваад өглөө. Нөгөө, завийг хараад жоомтой адил гэдэг хүүхэн түүний оронд төмөр мушгианы зангилаа сандайлан суув. Заусайлов залгаж ярьсан нь,

	— Тэр өвгөн зөгийг хааш нь ч эргүүлж чадна. Тийм юм циркт ч байхгүй! Өөрөө бол шавж шиг хортой амьтан. Санасандаа хүрсэн хүн дээ. Түүнийг эсэргүүгийн талд зүтгэсэн гэж хорин нэгэн онд цааш нь харуулчихсан юм аа. Би бас эсэргүү нарт баригдаж толгойгоо цоо цохиулж явлаа. Тэр бол байлдааны үе биш энгийн цаг байсан болохоор би одоо огт юман чинээ бодохгүй байна. Би тагнуул хийх их дуртай, тэгээд өөрийнхөө дуртайгаас л болсон хойно яая гэх вэ. Би ч тэр, ер манай цэрэгт тагнуул хийхийг их чадмаг зальтай эр гэж үзэж байлаа шүү дээ. 

	— Манай улаан цэрэгт үү? гэж хүүхэн аяархан асуув. 

	— Тэгэлгүй яах вэ. Манайд ондоо арми байхгүй. Нөгөө талд ч адилхан. Гэхдээ тэнд бол тушаалаар, манайд бол өөрийн сайн дураар хийнэ шүү дээ гээд дуугаа хурааж бодол тавин суув. Долоо найман настай хүүхэд хөтөлсөн нэг эхнэр гарч ирэв. Тэр жаал өвчинтэй бололтой, их л туранхай цонхигор харагдана.

	— Унтахгүй байна уу? гэж хүүхний асуухад,

	— Зангүй гэв. Жаал хүү нөгөө хүүхэнд наалдан,

	— Би чамтай байна гэж их л урваганав. Хүүхэн,

	— Тэгвэл энд суу. Энэ хүн их сонин юм ярьж байна гэв. Жаал хүү улаан цэргийг зааж,

	— Энэ хүн үү? гэхэд,

	— Үгүй, энэ хүн гэсэнд жаал хүү Заусайловыг харж,

	— Өө, хөгшин юм байна гэж сэтгэл дундуур хэлэв. Улаан цэрэг жаал хүүг авч тэврэв. 

	— Хүү минь, тэгээд хөгшнийгөө яах гээ вэ гэж Заусайловын хэлэхэд, улаан цэрэг жаал хүүг өвдөг дээрээ суулгаад,

	— Чи нөхөр, эсэргүү нарт яаж байгаад баригдсан юм? Гэв.

	— Тэднийг би илрүүлтэл тэд намайг илрүүлсэн юм. Ингэлээ л дээ. Зөгий тэжээдэг газраар дандаа чонын шинжтэй адил зүсний улс явдаг байлаа. Тэд цөм дуу шуугүй хачин улс. Тэгээд хот орж нөхдөдөө, та минь, тэд намайг нэг л сэжиглээд байна шүү гэхэд,

	Сэтгэл нэгтэй гэдгээ л тэдэнд нотол! гэдэг билээ. Тэдэнд нотолж ядах юу байх вэ. Ясандаа хүртэл хорссон дандаа харанхуй улс байсан юм чинь. Тэдний дотроос хамгийн сэргэлэн нь гэвэл, урьд их бууны цэрэгт явж байсан, надаас арван тав - хорь шахам ах нэг малын домч байж билээ. Адуун дээр дадлага хийхийг нь хориглосон учир ихэд гомдсон хүн байжээ. Бас архинд орсон хүн юм сан. Энэ хүн тэр бүлэг дээрэмчдийн гол төв нь болж явжээ. Бас өөр нэг, хуучин Ростовын хороонд цэрэг байсан туйлын өндөр эр байлаа. Тэр бол баян хуур гайхалтай сайхан дардаг хүн... гэв. 

	Жаал хүү улаан цэргийн мөрөнд толгой нааж зүүрмэглэнэ. Хүүхэн тохойгоор өвдөглөн шанаа тулж, хөмсөг өргөн алсыг ширтэнэ. Хөлөг онгоц мөрний баруун эрэгт ойролцоо явах тул эргийн хүнхэр толгодын дор нэгэн том тосгон харагдана. Тосгоны байшингууд хоёр сүмийн хооронд жигдхэн жагсжээ. Зүүн эргийн гүйхэн уснаа тонгойн ургасан бут бургас харлан харагдана. Эд бүхэн хүний нүднээс нуугдах гэсэн шиг түргэнээ жирэлзэн хоцорно. 

	— Тэр дээрэмчид тийм чиг олон биш, тавиад хүн байв уу даа. Толгойлогч нь ойн ажилтай, хуучны нэг түшмэл хүн байлаа. Харахад зүгээр мэт байтал айхтар муухай санаатай хүн. Тэр гурав энэ тэрийг заншлан мэдэж ир гэж надад тушаана. Тэдэнд юу хэлэх, юу эс хэлэхийг манай нөхөд зааж өгнө. Тэд их тармаг, энд арваад хүн, тэнд бас арваад хүн бүлэглэн, манай талын хүмүүсийг жанчиж, сургуулийн байшин шатааж, ер цагаан дээрэм хийж байлаа. Тэднийг нэг дор бөөгнүүл, шувуу өөшлөх адил ганцхан хав дараад авъя гэж манайхан надад тушаал өгчээ. Борисоглебск хошууны нэг тос цохих газар үнэхээр урхи тавьсан билээ. Тэд ч надад итгэж хүчээ татаж эхлэв. Гэтэл яаж мэдсэн юм золиг чинь, нөгөө өвгөн цаадуулыгаа цуглаж амжаагүй байтал гэнэт хүрээд ирэв ээ. Гэвч гучин дөрвөн хүн бөөгнөсөн байв. Тэр ирж шалгана, азнана, харна гэж хар балаг тарьчихсан билээ. 

	Хамаг хэрэг баллах нь гэж мэдээд би, «байгаа хэдийг бариад ав!» гэж өөрсдийнхөндөө мэдэгдэв. Манайхны хэдхэн хүн миний ард явсан юм сан. Тэгэхэд би гар бууны бөгсөөр толгойгоо цохиулсан юм даа. Ийм л юм болсон юм гэв. Сайх эхнэр санаа алдаж,

	— Ай, бурхан, энэ бүхэн хэзээ дуусах юм бол? гэхэд

	— Бид хэдийд дуусгана, төдийд л биз гэж яриа дэлгэгч цогтой өгүүлэв. Нөгөө эхнэр яршиг гэсэн байдалтай яваад өгчээ. 

	— Үнэндээ та бол баатар хүн гэдэг үнэн байна гэж улаан цэрэг ихэд хөхин өгүүлтэл жаал хүү урвалзаж, 

	— Юу гэж бархираад байгаа юм бэ? гэхэд, улаан цэрэг,

	— Уучлаарай, би дахин хашхирахгүй. Яасан бэрх жаал бэ? Чиний хүүхэд биш үү? гэж хүүхнээс асуухад,

	— Миний ач гээд Саша явж унт гэлээ. 

	— Унтахгүй, тэнд нэг хүн хурхираад байна гээд аанай улаан цэргийг түшив. Заусайлов,

	— Саша гэж! амандаа үглэнэ. Тэгээд биеэ ганхуулж, өвдгөө илж аяархан ярьсан нь,

	— Нөхөр чи баатар баатар л гэнэ. Энэ чинь өөрийн талын хүмүүст зохихгүй үг шиг санагдана. Бид манай талыг хамгаалж байна. Гэтэл тэр дээрэмчин, нударганчууд ч манай талын улс, тийм үү? гэв. 

	Жаал хүү дал мөрөө хөдөлгөн, бардам чанга ярихдаа,

	— Миний эцгийг нударганууд алсан юм. Яаж алахыг нь би харсан. Бид хот орж ирээд аав бууж хашааныхаа хаалгыг онгойлгох гэтэл согтуу улс дайрч, би чарлатал модоор цохижээ гэв. 

	— Ай тийм гэж үү! гэж Заусайлов өгүүлэхэд,

	— Тийм ажээ гэж улаан цэрэг гунигтай хэлэв. Гэтэл нөгөө хүүхэн хэлэхдээ,

	— Тэгэхэд манай энэ гуравтай байсан юм, мартахгүй байна шүү гэхэд

	— Би мартахгүй гэж жаал хүү толгой дохив. 

	— Түүнээс хойш өсөхөө байчихсан юм. Одоо арван хоёртой юм шүү гэж хүүхэн бас ярив. 

	— Өснө! гэж хүү хөмсөг зангидав. Заусайлов өвдгийг илж,

	— Санаж явах хэрэгтэй! гэв. 

	— Хэцүү хэрэг байна гэж улаан цэрэг амандаа үглээд,—Багш уу чи? гэж хүүхнээс асуув. 

	— Тийм. Энэний эх бид хоёулаа. 

	— Чиний эгч үү?

	— Ахын хүүхэн. 

	— Алагдсан уу?

	— Тийм. 

	Цөм дуугүй болов. Улаан цэрэг шинелийн товчийг ярж жаал хүүг хормойгоор ороон биедээ наалдуулав. 

	— Энэ харин баатарлаг явдал байна даа. Ийм юм манайд газар сайгүй шүү, нөхөр гэж Заусайлов бас л яриа үүсгэв. Хайрцагтай тамхийг хуруугаар тэмтрэхийн зуур аяар аажуу ярьсан нь,

	— Харин магтмаар баатар хүн би нэгийг үзжээ. Манай баг цэрэгт бас Саша гэж нэг хөвгүүн байсан юм. Тула нутгийн хүү, бид Сашок гэж нэрлэнэ. Гал шиг сэтгэлтэй, сэргэлэн хүү дээ! Хаана ч тавьсан хүний дор орох гэж ер үгүй. Биеэр чам шиг л байх. Бас ч чийрэг, өмхий хүрэн шиг хорон үгтэй жаал байсан юм сан. Ингэхэд чи морин цэргийнх үү?

	— Тийм. 

	— Тийм байх аа, шинель чинь урт, цэмцгэр байна. 

	Заусайлов сэтгэл өндөр болж, тамхиа татаад ярьсан нь,

	— Саша шашны сургуульд байгаад дутуу орхижээ. Сэргэлэн нь дэндээд хөөгдсөн атал их чадвартай хүн билээ. Намайг, олон хүнийг бурхангүйчүүл болгосон юм сан. Шашны талаар чадмаг, хүнд юмыг итгүүлэн чадна. Хүн баян хөршийгөө хэрхэн мэддэг шиг, тэр бурхныг гоц мэднэ. Хүний аж төрөхөд бурхан садаа болдог атал хүн дургүй мөртөө сүсэглэдэг гэж нотлон өгүүлсэн билээ. Тийм л хүн дээ... 

	Нэг ийм явдал болсон юм. Манай баг цэрэг улайрсандаа хол тасран явжээ. Деникинийг намнаж яваад бүр Курскийн цаана гарсан байлаа. Баримжаагаа бүр алдаад хаана дайсных, аль зүгт манайх явааг мэдэхгүй боллоо. «Алив Заусайлов, чи яваад манай зүүн гарт хэний тал явна? Хэдий чинээ хүч буйг мэдээд ир! Дуртай, нэг юм уу, хоёр залуу дагуулаад яв» гэж манай нөхөд хэлжээ. Би бичиг мэдэхгүй болохоор өмнөө арга байхгүй. Тэгээд тэр Саша, бас Василий Климов гэгч лут эр дагуулан явах болов. Хаан хэвээр заларч байсан үес Питерт хашаа цэвэрлэгч гэж дандаа тийм биетэй улс байдаг сан. Тийм золигийг харахад хашаа цэвэрлэгч байтал бие цогц нь сүмийн гэсгүй адил улс. 

	— Тэгээд бид гурав явав. Дандаа мэдэхгүй газраар төмөр зам дагаад туулаа. Саша Климов хоёр замын шорооны нэг талаар би нөгөө талаар нь зуугаад метр түрүүлэн явлаа. Зам эвгүй. Салхин үлээж, үүл нүүж, энд тэндгүй сүүдэр мөлхсөн ийм нэг сартай шөнө юм сан. Явж байтал гэнэт, «Зогс!» гэж хашхирав. Харвал таван хүн зогсож байна. Тэд цагааны цэрэг атал газрын өнгөтэй, бут модны өнгөтэй хувцас өмссөн нь замын далангийн шорооны дэргэд огт ялгаран харагдсангүй байжээ. Дарга нь гэж сахал нь ч ургаагүй залуухан эр байв. Зураг авхуулах гэж байгаа юм шиг гар буу барьж, ташаандаа сэлэм зүүгээд мөрөндөө оготор винтов үүрчээ. Миний яг дух руу буу тулгаж өндөр дуугаар байцааж гарав. Би ч хэдий айсан дүр үзүүлэвч Саша, Климов хоёрыг дуулаг гэж, «Дайчилж магадгүй гэж айгаад улааныхнаас зугтааж явна» гэж байдгаараа чанга чанга хариулж байлаа. Дарга нь миний үгийг үнэмших шиг болтол нэг муу цэрэг, даргадаа, «Дээд төрөлтөн минь энэний бие бялдрыг харвал нэг л биш. Магад нөгөө талын цэрэг, тагнуул байж болно» гэж байна. Ай муу нохой гэж би бодлоо. Тэгээд л намайг бага сага жанчиж хоёр хүнээр харгалзуулан аваад явлаа. Бороо шивэрлээ. Бид чив чимээгүй явна. Анхандаа би тэр хоёр хуягтай хэдэн үг сольж үзье гэж бодтол, харваас ууртай, ихэд алжаасан бололтой. Дуугүй явсан нь дээр, аягүй бол тоншиж мэднэ гэж би шийдлээ. 

	Хэдий явсныг бүү мэд, нэг том тосгонд хүрч ирлээ. Тэр тосгон бас л байлдаанд өртөж хоёр газар гал шатаж, хэд хэдэн байшин их бууны суманд цөм цохиулжээ. Сүмийн хайсны хажууд модон дор арван долоон морь уяатайг үзвэл цөм хариугүй. Түүнээс холхон модноос хоёр хүн дүүжилжээ. «За даа, оргохгүй бол ингэх юм байна» гэж би бодов. Гадаа харанхуйвтар, гэрэлтэй цонх бараг алга. Шөнө дүл өнгөрсөн бололтой цагааны цэргүүд таг унтжээ. Намайг туусаар сургуулийн байшин руу авчрав. Нөгөө талд нь хоёр давхар сайхан байшин харагдана. Гагцхүү дээврийг нь цөм цохижээ. Тэнд гэрэлтэй, хүмүүс шуугилдаж байна. Хоёр хуягийн нэг нь тийш орж нөгөө нь сургуулийн байшингийн довжоон дээр сандайлан суув. Би ч яах вэ, нэгэнт зугтаж чадахгүйгээс хойш гадаа бороонд зогсож байв.

	— Дотогш орсон цэрэг гарч ирээд, «Өглөө болтол байлгаж бай гэж байна» гэв. Энэ намайг хэлж байна даа. Намайг хаана аваачиж хорих вэ гэж ярилцаж байгаад сургуулиас холгүй нэг байшинд аваачиж түлхэж оруулав. Таг харанхуй, юу ч үл үзэгдэнэ. Цонх нь хагархай харагдана. Нөгөө цэрэг чүдэнз зурж, гэрэл гаргав. Үзвэл шал нь ховхорч, өрөөсөн булан нь нураад дээвэр нь дотогш цөмөрчээ. Нэгэн буланд новш хөглөрөх нь үхсэн хүн хэвтэж байгаа мэт харагдана. Байшин дотор бороо шүршинэ. Тэр цэрэг энэ бүхнийг нэгэнтээ тойруулан хараад үүдний пинд оров. Үүдийг хаасангүй. «Эндээс оргох ч амархан юм санж. Үүдийг хаадаггүй муу байна даа» гэж би бодож байв. Би нэг газар суулаа. Чимээ имээ огт алга. Гадаа морьд тургиж, бороо шаагих чимээ сонстоно. Хүний хөлийн чимээ огт алга. Үүдний пинд орсон цэрэг янцаглаж байснаа хурхираад өглөө. 

	Цаг хэдий болж байгааг мэдэх арга огт үгүй. Би нүд анилгүй суусаар байтал аймшигт зүүд харагдах шиг болно. Ингээд өнгөрдөг байжээ гэж сэтгэл ихэд гонсойж байв. Сэмхэн чүдэнз зурж үзвэл нэгэн бүдүүн гуалин дүүжлэгдэн байна. Гаднаас бол дамжин орж болмоор атал дотроос гарахад тийм чиг амаргүй шиг. Гуалинг хөдөлгөн үзвэл ганхаж байв. 

	— Гэтэл «Заусайлов!» гэж нэг хүн шивгэнэхэд миний гол руу хүйт оргив. Энэ Сашок гэж би мэдэв. «Гараад ир!» гэж шивнэж байна. «Болохгүй, үүдний пинд манаач бий» гэв. Саша чимээгүй болтол нөгөө гуалин хяхнах чимээ гарав. Би даруй пийшин тийш дөхөн очтол пирхийх их чимээ гарч бүдүүн гуалин дотор унав. За, одоо хоёулаа өнгөрчээ!

	Манааны цэрэг сэрж, «юу болов?» гэж хашхирч байна. «Би яагаа ч үгүй, байшингийн булан, нурчихлаа» гэв. Маргааш өглөө хүртэл хоригдол хүнээ амьд байлгав барж, түүнд ондоо юм хамаагүй ажээ. 

	Тэр гуалинд даруулчихсангүй нь л яамай. Дахин аниргүй болтол хажууд хүн амьсгаа гарав. Тэмтрээд үзсэн чинь хүний толгой дайралдаж байна. «Сашок, чи юунд яагаад хүрээд ирэв?» гэсэнд, «Бид хоёр та нарын ярилцахыг цөмийг сонссон. Климовыг буцаагаад би мөрдсөөр ирлээ... Эдний гол хүчин эндээс дөрвөн модны газар бий гэнэ» гэж надад ярив. Цөмийг нэг нэггүй тагнан мэджээ. Манайхныг ард арай баруунаар бий гэж эд бодож байгаа бололтой гэж Саша бас ярив. Ингэж ярихдаа шүдээ зууж айхтар амьсгаадаж байна «Өрөөсөн хажуу шалбарч цус их гарч байна. Бас хөл дарагдчихлаа» гэв. Тэмтрээд үзсэн чинь хөл нь дарагджээ. Гуалинг хөдөлгөтөл, «Битгий хөдөлгө! Би орь дуу алдвал өнгөрнө шүү! Чи яв, миний хэлснийг тогтоосон биз. Шалав яв!» гэлээ, «Үгүй, би нөхрөө яаж орхих юм бэ!» Бас л нөгөө гуалинг хөдөлгөх гэвэл, «Тэнэг монди, боль, хашхирна шүү!» гэв. Яах вэ?! Болбол хөлийг нь сугалах санаатай дахин оролдов... Нөхөр минь, чи үнэмшинэ үү, байна уу, яс нь шажигнаж байлаа. Ердөө л шар шар шажигнаж байв. Түүний хөлийг би л няц даруулсан болж таарлаа. Саша аяархан гингэнэн ёолж байснаа чимээгүй болж, ухаан алдлаа. «За одоо, Саша минь намайгаа уучил, баяртай!..» гэж би бодов гээд Заусайлов толгой унжуулан, пиг дүүрэн хайрцагтай тамхиа олохгүй хуруугаар тэмтэрсээр авай. Толгой таталгүй цааш, аяархан ярьсан нь,

	— Тэр шөнөдөө манай нөхөд ирж, үдэш болоход бид цагаантныг нэг жалганд шахаж зүйл дуусгасан юм сан. Климов, бас арваад хүн бид тэр золгүй тосгонд түрүүлж оров. Бас л гал түймэр болжээ. Өчигдөр хүн дүүжлээстэй байсан тэр модноос Сашаг маань дүүжилжээ. Түүний оронд дүүжлээстэй байсан залуу хүнийг тайлж шалбаагт хаясан байв. Саша чармаа нүцгэн, дотуур өмдний өрөөсөн гуя харагдана. Няц жанчиж нүүр ам гэж мэдэгдэхгүй болжээ. Хоёр гар нь унжиж толгой нь гилжийсэн харагдана. Энд хэний буруу вэ... миний л буруу юм даа...

	— Тэгж болохгүй. Та хоёр хоёулаа үүргээ зохих ёсоор гүйцэтгэсэн байна гэж улаан цэрэг өгүүлэв. Заусайлов тамхиа асаагаад чүдэнзээ унтраасангүй. Чүдэнзний гал ассаар хуруунд нь хүрэхэд сая үлээж улаан цогийг няц чимхээд,

	— Ёстой баатар эр байна даа! гэв. Багш хүүхэн, 

	— Тийм байна гэж аяархан дуугараад,

	— Унтав уу? гэхэд, улаан цэрэг жаал хүүгийн нүүр өөд харж,

	— Унтаж байна гээд хэсэг дуугүй байснаа,

	— Манайд баатар хүн зөндөө. Дундад Азид хязгаарын газрын залуус ёстой гялалзаж байдаг юм. Ийм нэг явдал болсон гэнэ. Харанхуй шөнө хоёр цэрэг харуулаас буугаад хээр талд явж байгаад салчихжээ. Гэтэл нэг нь хээр дээрэмчидтэй дайралдаж, үзэлцэж чадсангүй баригдаадхаж. Тэгээд «Миний дуу гарч байгаа зүг бууд!» гэж нөгөөдөө хашхирчээ. Наадах нь хэд буудаад орхитол нь нэг дээрэмчин шархтаж, бусад нь булааж авсан буугаа хаяад тал тал тийш зугтааж гэнэ. Тэгтэл наадах нь бас хэдэн дээрэмчинд баригдаадхаж. Буугаа сумлаж завдаагүй байтал дайсан хүрээд ирэхээр бууныхаа бөгсөөр үзэлцэх зуур нөгөө нөхөртөө, «Саяын над шиг нааш нь бууд!» гэжээ. Тэгэхээр нь цаадах нь бас хэд хэдэнтээ буудаж, нэгийг унагаад харуулынхаа газар ирээд ярьсан чинь улс үнэмшсэнгүй гэнэ. Маргааш өглөө мөрөөр нь хөөж үзтэл баримт илэрчээ. Хүний дуугаар буудна гэдэг, нөхрөө буудна гэсэн үг байна шүү дээ. Ойлгож байна уу? гэхэд, Заусайлов,

	— Яагаад эс ойлгох гэж. Үүргээ бага сага ойлгоно шүү. Чи амралтаар явна уу? гэв. 

	— Ажлаар явна. 

	Багш хүүхэн босож,

	— Баярлалаа. Сашагаа сэрээе гэхэд улаан цэрэг,

	— Яахым? Би өргөөд явъя гэв. Тэд босож явлаа. Заусайлов ч босож татсан тамхиа голын ус руу чулуудав. 

	Мөнгөн саран өндөрт мандаад баруун эргийн сүүдэр богинохон болжээ. Энэ эргийн бараа алсын хүдэн татсан харанхуй руу улам түргэнээ шингэсээр авай.

	 

	 

	 

	 

	II

	Зуны бүгчим үдэш би хуучин найзтайгаа элст толгодын дээр нэгэн нарсны ёроолд сууж байв. Толгойн бэлд буй бяцхан нуга борооны дараа хортой ногоон өнгийг олжээ. Ногоон нугын дээгүүр горхины улаавтар ус алгуурхан урсана. Голын цаана ой мод баарагнаад баруунаа овоорсон үүлний дээрээс үдшийн нарны ташуу туяа гол нугын дээр, жалгын алтан элсэн дээр тусна. 

	Миний нөхөр тамхи татаж, голын тэртээг ажиглан бодлого тавин сууснаа яриагаа аажуухан эхлэв. Түүний ярьсан нь: 

	— Энэ явдал Кама голын эхний нэгэн бага шиг хотноо хоёр жилийн өмнө болсон юм. Би хошууны намын хороонд тэндхийн дарга, нарийн бичгийн дарга хоёртой «сэтгэлийн угаас» ярилцан сууж байв. 

	— Сайн өдөр байлаа. Үд өнгөрч гадаа халуун гэдэг халуун усны газар чанар адил. Бас чимээ анир огт үгүй. Байшингийн дээвэр дээгүүр үзэгдэх битүү модтой уулын тэндээс давирхай, мөн гашуун утааны үнэр цонхоор ханхлах нь аль нэгэнтээ нүүрс түлж байгаа бололтой. 

	— Бид энэ тэрийг ярилцсаар ярианы өнгө нэлээн сулрахын үес халуу дүүгсэн газар дороос гарч ирэх адил чинэртэл улайсан эхнэр хүний том улаан нүүр гэнэт цонхоор харагдав. 

	Түүний цэнхэвтэр бор нүдэн хөлөрч, тунгалаг биш инээдтэй үзэгдэнэ. Баргил бүдүүн дуу гарч,

	— «Мэнд сайн уу? Цай чихэр...» гэхэд нь дарга эргэж харснаа сугаа маажиж,

	— «Бас ямар чөтгөр авчраав» гэхэд нь нөгөө эхнэр хангинасан чанга хоолойгоор,

	— «За нөхөр Семенов чи намайг хуурсан уу? Ухаантайхан хэдэн үг хэлчихвэл тэгсхийгээд больчихно биз гэж бодоо юу? Би бас л жаран мод газар улаан явганаар ирлээ. Зочилно доо!» гэв. 

	— «Тэгээд нүүр нь далд оров. Энэ хэн юм» гэж намайг асуухад дарга гар сэгсрэн, «Ийм нэг хэнхэг эм байдаг юм» гэв. 

	— Харин нарийн бичгийн дарга нь нэлээн зовсон янзтай тайлбарлан хэлсэн нь. 

	— «Намын орлогч юм аа» гэлээ.

	— «Хэнхэг эм» хаалгаар багтан ядан орж ирэв. Даруухан хэлэхэд, эмэгтэй хүн гэхэд даанч дэндүү. Жигнэвэл зургаан пүүгээс доош яавч дарахгүй биз. Өргөн мөртэй, тантгар ташаатай, өндрөөр лав хоёр аршин дээр арван вершок бий дээ. Бүдүүн таягаа буланд түшүүлж үүргэвчээ бяртай нь аргагүй мулталж мөн буланд аяархан тавиад шуугьтал амьсгаа авч цамцныхаа ханцуйгаар хөлсөө арчсаар дөхөж,

	— «Дахиад амрыu тань эрье! Та энгүүн хүн байна уу, манай нөхөд байна уу» гэж суутал сандал нь нажигнаад явчихлаа. Намайг нөхөр болохыг мэдмэгц, «Та Москвагаас яваа хүн биш биз!» гэж лавлан асуув. Тийм гэхэд дарга нараа ч онц тоох янзгүй, өврөө уудлан бээлийн хэртэй том цэрэг хэтэвч гаргаж, ширээн дээр пидхийтэл тавиад над руу улам тонгойж их л ажилч маягаар өгүүлсэн нь,

	— «Бидний учрыг олж аль дээ! Губернийн намын хорооноос ирсэн бичгийн хувь энэ байна. Мөн үү? Энэ бол энэнд гэж (дарга өөд толгой дохиж) ирсэн тушаалын бичиг байгаа юм. Бас энэ бичгийг энэ өөрөө тийш нь бичсэн юм. Ингэхлээр надад үг ярих эрх байгаа биз дээ?» гэв. 

	— «Тэгээд тэр эрхээ эдлэн хоршоонууд худалдаа хийж зориуд чадахгүй байна» ч гэх шиг газрыг хамтран боловсруулах нөхөрлөл байгаа боловч хамтрал болгож өөрчлөн байгуулах гэхэд нударганчууд их садаа болж байна ч гэх шиг, сүүний машиныг нууцаар хорлон эвдсэн хүнийг мөрдөж олохгүй байна ч гэх шиг, эрэгтэйчүүд эхнэрээ зодож байна, тосгоны зөвлөлийн даргын эхнэр, хар ламын эхнэр болох багш хүүхэн нар ясли байгуулахыг эсэргүүцдэг ч гэх шиг, хөдөөгийн сурвалжлагч комсомолын гишүүдийг алах гээд оргуулаад явуулчихсан ч гэх шиг, манай орны зэлүүд бөглүү нутаг бүхэнд шинэ амьдрал, шинэ ертөнцийн төлөө тэмцлийн үүднээс үүдэн гардаг аж төрөхийн ойр зуурын будилаан хэрүүл арваад минут ярилаа гээд миний найз ингэж ярихдаа тэр эхнэрийн байдал, хөдөлгөөнийг үзүүлж байгаад ярьсан нь сонирхлыг ихэд татах бөгөөд тэр эхнэр нусны алчуурыг нэн ч хайрлаж банзлын халааснаас ганц хоёр удаа алчуур гаргаж хөлсөө арчаад эгүүлэн цамцны ханцуйд шургуулж байсныг их л ажиглажээ.

	Түүний ярьсан нь: 

	— Тэр эхнэрийн хөлс морины хөлс адил цутгаж байв. Нарийн бичгийн дарга аяга цай хийж «Анфиса цай уу!» гэв. Гэтэл тэр эхнэр чихрийг мартаж шаравтар өнгөтэй буцламгай ус шуналтайяа оочлох зуур нэг ёотон авч, ярианыхаа аядам болгож ширээ тоншиж байснаа өвөртлөөд дахиж нэг нэг ёотон авснаа санаа зовж,

	— «Хүүе, би яаж байна аа» гэж хэлсэн мөртөө нөгөө ёотонг санамсаргүй өвөртлөн, хөрсөн цайгаа хүдхийтэл ганцхан залгиж

	— «Нөхөр Яков, бас нэг хийгээч!» гэж билээ. 

	Миний найз тамхиа яаран сороод үргэлжлэн ярьсан нь: 

	Тэр эхнэр хөгийн хөгийн явдал, гэр зуурын будилааныг өчнөөн төчнөөнөөр урсгасан тул би сүүлдээ тэр эмхгүй олон «явдлын утга холбоосыг» ойлгохгүй болж ирэв. Харин тэрхүү зургаан пүүгийн Анфиса эхнэр миний хувьд огт дайралдаагүй ер бусын хүн санагдсан учир ямар замаар явж «ийм амьдралд хүрснийг» нь таньж мэдэх хэрэгтэй байлаа. Нэг үгээр хэлбэл би түүнийг буусан айлдаа урив. Би хуучин танил нэг агрономч айлд буусан билээ. 

	Тэгээд цай ууцгаан үдэш орой болтол сууж ярилцах зуур би есөн жорын юм асууж билээ. Би түүний ярианы өнгийг тэр чигээр нь уламжилж чадахгүй нь мэдээж боловч зарим зүйл нь миний сэтгэл санаанд бараг тэр чигээрээ үлджээ. Эцэг нь үйлчин хүн байсан гэнэ. Тосгон тосгон хэсэж, үстэй дээл, дах оёдог байжээ. Анфисаг есөн настай байхад нь эх нь үхжээ. Эцэг нь Анфисаг шашны бага сургууль төгсүүлээд нэг баян тариачныд «хүүхэд асрагчаар» өгсөн ажээ. Гурван жилийн дараа эцэг нь хоёр хүүхэдтэй нэг бэлэвсэн авгайтай гэрлэж Кама мөрний нэг тосгонд нүүж очихдоо охиноо авч явжээ. Энэ удаа Анфиса бас л хойд эхийн хүүхэд «асрагч», тэр эхнэрийн гэрийн зарц болжээ. Тэр хойд эх «танхай архичин» эм агаад эцэг нь ч бас балгах, наргих дуртай тул түүнээс нэг их дор ордоггүй байжээ. «Тариачин толгойтой болгонд дах оёж амжих биш дээ. Юундаа адгах билээ» гэж эцэг нь ярьдаг байжээ. 

	— Тэгээд эцэг нь боомоор үхэхэд Анфиса арван зургаа хүрсэн байжээ. Эцгийн нас барснаас хойш хойд эхийн гэр малын ажлын хамаг хүнд түүний нуруун дээр туссан ажээ. 

	— Манай хамар хашаанд Никола Уланов нэртэй, ан хийдэг нэг атигар өвгөн сууна. Урьд хүдрийн уурхайд ажил хийж байгаад уурхайд даруулж хазгар болжээ. Царай муутай, үгэндээ харам, бусдыг сайнаар үздэггүй болохоор нь улс түүнийг хагас солиотой гэж үздэг байлаа. Тэр гонь хүн тул би заримдаа хувцсыг нь угааж, шидэж өгнө. Тэгээд надад их зөөлөн болсон юм сан. 

	— «Охин чи, тэр архичин юманд дэмий хоосон зарагдаж байна шүү. Хүн бусдын хүчийг сорох дуртай, баячуул тэднийг тэгж эрхлүүлжээ. Баян хүнээс хүн муу жишээ авдаг юм. Хамаг ертөнц тэднээс аль мууг сурдаг юм» гэдэг билээ. 

	— «Түүний энэ үг надад туйлын таатай санагддаг сан. Нээрэн хараад байвал баян тосгоны улс ховдог зальхай, дандаа хэрүүл уруул хийнэ» «Би тэгээд яах юм бэ?» гэж Николаас асуухад, «Хань бүлтэй болохыг хичээ. Чи бол эрүүл залуу, ажилтай хүн. Ямар ч баян айл чамайг авна» гэдэг билээ. 

	— «Би тэр үед бас ч тийм ухаан муутай биш байжээ. Бодоод байвал тэр өвгөн болохгүй гэж өөрийн хэлсэн тэр зүг намайг хөөдөг байжээ. Гэвч анхандаа би түүний үгийг ямар ч гэсэн сэтгэлдээ хадгалан явдаг байлаа. 

	— Амьдралынхаа энэ хэсгийг ярихдаа яг өөрийн тухай биш, өөрт нь тийм чиг сонин тааламжтай биш хуучин танил хүүхний тухай ярьж байгаа юм шиг нэг л дурамжхан, нүдээрээ тоомсоргүй инээмсэглэн хүйтнээр өгүүлж билээ. Харин сүүлдээ алс холыг ширтэх мэт нүдээ онийлгон, өвдгөө алгадаж байгаад гэнэт хамаг бүхнээ ярьж билээ. 

	— «Гэтэл Ижил мөрөнд усан онгоцны ажилчин байсан ах нь харьж ирлээ. Дөч эргэм настай их ширүүн дориун эр. Миний хойд эх болох дүү хүүхнээ зад атгаж, хоёр хүүхдийн нь хамт халуун усны нэг өрөөнд оруулаад өөрөө хуучин байшиндаа орж, хажууд нь нэг мухлаг гаргаж наймаа хийж эхэлдэг байгаа! Юм зарна, худалдаж авна, мөнгө зээлдүүлнэ, гурван үнээтэй, хоньтой болов. Газраа баян нударган Антоновт түрээслэн өглөө. Би түүний аяганы алчуур, угаалчин саальчин болж хувирав. Нөх л гэнэ, ээр л гэнэ, хийхгүй юм надад үгүй. Булчин мах чилж, яс янгинана. Ай даа, мөн ч бэрх байсан даа! Нөхөр минь, ямаршуу бэрх байсныг үзэж байгаа биз дээ. Үхэхийн наагуур зүтгэж байлаа шүү. 

	Эмэгтэй хүнд баймааргүй жигтэй бүдүүнээр түс түс хийтэл инээгээд алчуурыг гаргаж нүүр амаа арчиж, гүнээ санаа алдаж,

	— «Санаандгүй байтал тэр золиг надад халдаж, бузарласнаас хойш бүр ч бэрх болж билээ. Түүнтэй зодолдовч дийлэхгүй, тэр үес би эр хүчийг олоогүй явжээ. Туйлын их хорсон гомдож байлаа. Тэгэхэд би Нестеров гэдэг нэг залуутай явдаг байлаа. Тэднийх бол баян биш, номхон томоотой сайн айл. Иван, Егор гэж ах дүү хоёр байна. Тэд нэг дор сууна. Залуугийн авга Егор бол эхнэрээ үхүүлсэн хүн. Хожим партизан болж, цагааныханд дүүжлүүлсэн юм сан. Түүнийг империалист дайны эхний жил алчихсан юм. Нударганчууд бас эцгийг нь хоосруулж, тэр хүн сүүлдээ алга болжээ. Тэднийхээс ганцхан Лиза хүүхэн үлдсэн билээ. Тэр одоо миний үерхдэг хүүхэн юм. Намд элсээд дөрвөн жил болж байна. Ухаантай хүүхэн дээ. Арван зургаан онд Пермь орж үйлдвэрийн газар ажил хийнэ гээд явчихсан юм. Тэнд их юм олж мэджээ. За би бүр хадуураад түрүүлээд явчихлаа. Тэр үес би ч явах гэтэл тэр балай золиг намайг хүчирхжээ. Намайг явахаар завдахад, — Чи хаашаа явах юм бэ? Чамд паспорт байхгүй. Чамд олгуулах ч үгүй. Би бас чадна. Тэнэг минь надтай суу, би чамайг гомдоохгүй. Харин хуримлахгүй шүү. Хэдий ондоо хүнтэй байдаг боловч Чистопольд миний эхнэр бий юм. Тэгэхлээр зүй ёсонд чи бид хоёр хуримлах эрхгүй улс. Харин тэр эхнэр үхээд өгвөл хурим ёс хиймз гэдэг билээ. Үүнийг бурхан мэднэ дээ. 

	— «Тэр бол дур гутам муухай хүн атал би бас, тэнэг золиг мал ахуйг нь хайрлаад хамаг хүчээ тас шавхан зарсан даа. Нестеровынх бол надад төрсөн гэр орон шиг санагддаг сан. Хайрласаар байгаад хоцорсон юм. Тэр муу амьтанд би янаг хайргүй явжээ. Тэр ч гэсэн өвчинтэй байсан юм уу, яваад л байдаг, яваад л байдаг хүүхэд гардаггүй ээ! Эмс хүүхнүүд бид хоёрыг шоолно, ялангуяа түүний хорыг нь малтах тул уурлаж тэр уураа надад гаргадаг байлаа. Зодно. Нэг удаа аргамжаар ороолгож, арай л боомилон алсангүй. Бас түлээний тайрдсаар шилэн хүзүү рүү буулгана. За яах вэ, миний үс олон доо гэж бодовч тэртэй тэргүй, удаан ухаангүй хэвтжээ. Өмхий золиг миний зүүн талын хөхний товчийг тас хазаад хаячихсан чинь одоо хүртэл утсан чинээ юманд торж явдаг юм. Алин болгоныг дурдан ярих билээ. Нөхөр чи, бэлхнээ хөдөөгийн тариачдын яаж байдгийг мэдэх биз ээ. «Эхнэр үхэх яах вэ, гагцхүү морь амьд байвал» гэж ярьдаг байлаа шүү. Тэгтэл хар балагтай дайн байлдаан эхэллээ...» 

	— Энэ үгийг хэлээд тэр эхнэр чинэрсэн халуун нүүрийг алчуураар сэвж, бодол болов. 

	— «Балагтай гэж би ярьж сурчхаад хэлж байна. Тэрнээс биш бас ч тийм биш гэж боддог юм. Хөдөлмөрчин ард зовсон нь үнэн боловч дайнаас багагүй тусыг олж авчээ. Эрчүүлийг хөөж тосгон эзгүйдээд ирэхээр эхнэрүүдийн аж төрөх нь дээрдэж, их эвтэй болж ирсэн юм шүү. Анхандаа ч уруу царайтай л байлаа. Эрхээ эдлээд дуртай дургүй ч хамтарч, бие биедээ их тусалдаг боллоо. Харин баячуул биднийг их зовоосон доо! Манай гэрийн эзнийг тоолбол тэд найман хүн байлаа. Хар лам бол мэдээж бас тэдний талд. Манай тэнд хоёр ч сүм байлаа. Тэргүүн нь Антоновын хүргэн, манай тосгоны хамгийн баян хүн байжээ. Эхнэр, цэргийн ар гэрийн хүүхнүүдийг тэд яаж зовоож байсан гээч? Арьс махыг нь хүртэл шулж сорж байлаа. Хувь дутуу хүртээж, хөрөнгө малыг нь цөлбөн хоосруулав. Энэ бүхнийг ярихад одоо ч дотор хорсох юм. Би залуу эхнэрүүдэд, «Та нар заргалдаач!» гэж хэлж үздэг байв. Тэд миний үгийг эс үнэмшинэ. Би хэдий тогоо шанага, сүү сааль, гэр малын ажлаас цааш гарахгүй боловч тэр ч дээрэм тонуул, садар самуун явдлыг харсаар байхад «Баячуулаас дандаа муу юм гардаг» гэж Уланов өвгөний хэлдэг үг ямагт санаанд ордог билээ. Нэн ч уйтгартай байлаа. Нэг тийшээ яваад өгвөл сэтгэл амар байх сан, гэтэл хаашаа явах юм бэ? Тэгсэн чинь Лизавета Нестерова хөлөө түлчхээд суга таягтай хүрээд ирэв ээ. «Ажилчин хүн одоо юу бодож байгааг чи мэдэж байна уу?» гэж надад их юм ярьж өгнө. Дуулахад сонин байтал үнэмших юм байхгүй. Би бол ажилчин хүнийг цөөн харжээ. Бас тэдний тухай элдэв дамжуул муу үг их явдаг байлаа. 

	«Тариачин эрс байхад ажилчнаар яах юм бэ» гэж би боддог байлаа. Лиза тав зургаан оны үеийн тухай их юм ярьсан даа. Бас ч зарим нь ухаан санаанд үлджээ. Лиза эдгээд явсан хойно би бас л ганцаар ойн цоорхойн хожуул адил ганцаар үлдэж, ярих хүн ч олдохгүй болов. Тэндхийн эхнэрүүд надад сайн биш, гол дээр юм уу, худаг дээр тааралдаад, «Хашааны хулгайч нохой!» энэ тэр гэж улаан нүүрэн дээр элдэв олхио муу үг хэлнэ. Би дуугүй л байна. Үнэн юм хэлээд байхад би урьдаас нь юу гэх юм бэ? Ямагт дотор гашуу оргидог байж билээ. Заримдаа хашаа байшингийн буланд очиж сэмхэн уйлж суудаг сан. Тэгтэл арван долоон он гарч, хааныг ширээнээс түлхэн унагажээ. Дайнд явсан эрчүүл тэр зун ирлээ. Буугаа үүрсэн, сумаа бүсэлсэн тэр чигээрээ ирсэн шүү. Манай тосгоны дархны хүү Никита Устюговын хамт Игнатий гэдэг нэгэн цовоо залуу иржээ. Овгийг би мартжээ. Цыган шиг хархүү. Бид Петр гэж дууддаг юм сан. Тэдний ирсний маргаашаас байдал ондоо болж, тэд «Бид бол большевикууд байна. Бүх баячуул сөнөтүгэй!» гэж хашхирдаг боллоо. Тэдний үг тийм чиг үнэн биш шиг, баячуул тэднийг элэглэх янзтай байлаа. Ер нь аль нь дийлэхийг мэдэхэд бэрх байжээ. Би бол богино жолоотой болоод тэдэнд итгэхгүй байлаа. Гэтэл миний гэрийн эзэн бусад түнштэйгээ нийлж ямар нэг юм шивэр авир хийдэг болов. Тэдний царай баяргүй болжээ. Байдал нэг л онц биш бололтой, үдэш болгон мухлагийн тасалгаанд цуглана. Зарим нь муу юм болж байгаа нь ил атал заримд нь ямар болох нь хараахан харагдахгүй байлаа. Хааныг Тобольскт авчирчээ гэсэн үг гэнэт дэлгэрэв. Гэрийн эзний сайхан зантай цагийг тохиолдуулан «Яагаад тэр вэ?» гэж намайг асуухад «Хааны эрхийг хасжээ. Одоо Сибирьд ирж хаан суух гэнэ. Москвад ах нь бас Николай нэртэй, хүн сууж байгаа» гэв. Би түүнд итгэсэнгүй атал Лизагийн хэлдэг үгтэй тун ч адилхан санагдаж байв. Мухлагийн тасалгаанд тэд, «Өлөн гөлөг хүний зоорийг хараад шүдээ хавирдаг юм» гэж орилолдож байх нь сонстоно. Нэг үдэш би сэмхэн гарч Никитынд очоод одоо цаг юу болоод байна аа гэж асуув. «Хөлдүү духтай мондиудад би өдөр болгон яриад байхад яагаад та нар ухаардаггүй юм? Чи хэн бэ? Айлын зарц уу? Хулгай хийдэг үү? гэж хашхирав. 

	— «Тэр бол бараан царайтай, сэгсгэр үстэй, дун цагаан шүдтэй туранхай эр билээ. Дүлий хүнтэй ярьж байгаа юм шиг ямагт чанга чанга хашхиран ярина. Тэр Никита бол ууртайгаар үл барам их догшин ширүүн хүн билээ. Би тэндээс гарахдаа бас л үнэн үг олж мэдсэнгүй, харин ч шинэ бариу дээл өмссөн адил биеэ бариад хөдөлж чадахгүй болсон шиг санагдаж байв. 

	Толгой дотор зүсэн зүйлийн олон санаа бодол эргэлдэнэ. Тэр өдрөөс хойш дотор хачин болж, дандаа гашуун утаа амьсгалах мэт болов. Миний гэрийн эзэн надад бүр сайн болжээ. «Чи ганцхан надад итгэ, ондоо хэнд ч битгий итгэ. Би чамайг гомдоохгүй шүү. Миний эхнэр үхсэн гэнэ. Цаг зөөлөн болмогц хоёулаа хурим ёсоор хийнэ. Харин чи тэр, Никитынхаар очиж, юу санаж бодож байгааг нь дуулж бай. Тэднийд хаанаас ирсэн хэн гэдэг оргодол босуул хүн байгааг мэд» гэлээ. 

	— «Яамай даа. Чи бол уран аргатай бузар зальтай хүн дээ» гэж би бодов. 

	— «Тэр их хөл үймээн дунд нэг мэдэх нь ээ Октябрь гарчээ. Манай тэнд зөвлөл байгуулагдаж, даргаар нь Антонов, нарийн бичгийн даргаар нь Дюковыг сонгов. Дюков бол нэгдлийн сахиул байсан нэр багатай хүн. Хөгжим дарахдаа сайн, хар лам адил үсээ урт ургуулсан ийм нэгэн билээ. Зөвлөлд дандаа баячуул оров. Устюгов өөрөө зөвлөлд багтах гэж мяраасан атал түүнийг дэмжсэнгүй. Ер түүний зоримгоос айгаад хүн цөөн дагадаг байв. Түүний найз Петр ч баячуулыг дагаж, тэднийг дулдуйдах болов. Нэг хэдий болтол Игнат алуулчихлаа. Бас ондоо нэг оргодол сураггүй алга болов. Нэг өдөр шал угааж байтал мухлагийн хаалганы завсраар хүн ярилцах нь дуулдахыг чагнавал, «Хоёр шүд сугаллаа, одоо гурав дахийг сугалах хэрэгтэй байна» гэж Антонов ярьж байв. «За тийм бий?» гэж бодоод би тэр шөнө Никитынд очиж хэлэв. Тэгтэл; «Үүнийг би чамтай чамгүй мэдэж байна. Харин чи бидэнтэй явъя гэж бодож байгаа бол тэднийг сайн ажиж бай. Наашаа битгий гүйгээд бай. Хэрэв юм олж мэдвэл ганц бие суудаг Степанидад дамжуулж байгаарай. Би цаг тухайд нь авч байна» гэж Никита хэлэв

	— За эрхэм нөхөр минь, би ингэж л анх олны үйлсэд орсон хүн дээ. Би юу ч мэдээгүй хүн болж, гэрийн эзэнтэйгээ улам янаг дотно боллоо. Эзэн ч тэр үе нэлээн балгадаг болж дандаа олон үгтэй явдаг болов. Тэр ер дандаа наргидаг байв. Нэг өдөр би, «Энэ ер юу болоод байна аа?» гэж эзнээсээ асуусанд, «Дээрэм болж байна. Дээрэмчдийг чоно адил устгах хэрэгтэй» гэж энгүүн тайлбарлаад. «Хоёрыг нь тоншчихсон, одоо бусдыг нь цааш харуулах хэрэгтэй байна» гэж сайрхан ярив. «Оргодол цэрэг Зуевыг бас алсан хэрэг үү?» ,«Усанд хаячихсан байх аа» гээд шүд зуун занаж хэлсэн нь, «Одоо өлөгчин Степанида ч үхлээ хүлээж байгаа вий!» гэлээ. Би тэндээс Степанидад очиж хэлсэн чинь тоох янзгүй, харин урдаас инээж, «Баярлалаа. Тэд над дургүй болсныг би өөрөө мэдсэн шүү» гэлээ. Тэгэхээр нь би Нестеровынх руу гүйж, «Ийм айхтар явдал болж байна» гэж Егор гуайд хэлсэн чинь, «Чи энэ хэрэгт оролцоод юу хийх вэ дээ!» гэж урдаас зөвлөн хэлэв. Би бол оролцохгүй байж чадахгүй байлаа. Мокеевынх гэж нэг айл байлаа. Тэр өвгөн хоёр ондоо эхнэрээс гарсан хоёр охинтойгоо суудаг байв. Их охины эр нөхөр цэрэгт явсан, бага нь хараахан эрд гараагүй ийм хоёр билээ. Тэднийх ядуу, өвгөн нь бурхан их шүтдэг ийм айл.

	Харин их охин нь бөс сайхан нэхнэ. Гурван өнгийн утсаар хээ тавьж чадна. Ээрүүлийн утсыг өөрөө будна. Гэвч намайг бусдаас доргүй доромжилсон хортой эхнэр билээ. Тэднийд үдэш эхнэрүүд цуглах нь нэг ёсондоо эхнэрүүдийн клуб гэсэнтэй чанар адил байв. Намайг хоёр ч удаа дууджээ. Би чилсэн сэтгэлээ намжаахын үүднээс очдог байв. Тэнд дандаа ядуу эхнэр, бэлэвсэн эмс цуглана. Би тэссэнгүй, «Эхнэрүүд ээ, большевикууд л яг үнэнийг хүсэж байна шүү. Үнэний төлөө явлаа гэж Игнатийг алсан байна. Бас Зуев гэдэг оргодол цэргийг алжээ. Дайн байлдаанаас бид юу ч олж сураагүй гэж үү? Дайнаас хэн баяжиж байгааг та нар бэлхнээ харж байгаа биз дээ» гэчихлээ. 

	— «Нөхөр минь, би энэ үгийг өөрийгөө магтаж хэлж байгаа биш шүү. Эмэгтэйчүүдийн амьдралын тухай тэдэнд миний ярьсан зүйл тэдний сэтгэлийг ихэд хөдөлгөснийг хожим би хүнээс дуулсан юм. Тэд уйлж байсан гэдэг. Би бол бүхнийг нэвт шувт мэдэх учраас одоо ч гэсэн тэгж ярьж чадна. Мокеев өвгөн зуухан дээр хэвтэж миний үгийг цөмийг чагнаад өглөө нь Антоновт очиж алтан хошуу өргөжээ. Тэр үдэш эзэн мухлагаа хаагаад намайг хоймрын өрөөнд дуудав. Тэнд Антонов хүргэнтэйгээ, бас тэдний талын хоёр хүн байв. Мокеев бас байна. Мокеев намайг гэрчилж энэ эхнэр зөвхөн биднийг муулаад зогсоогүй бас бурхдыг муу хэлсэн шүү гэв. Тэр өвгөн худал хэлэв. Би тэгэхэд бурхны тухай огтхон ч бодоогүй. Би бол тэр үес бусдын адил сүмд ч очиж мөргөдөг, гэртээ ч мөргөдөг байлаа. Зөнөг золиг шал худал гүжирдсэн шүү! Намайг асууж, сүрдүүлж шүүж гарлаа. Гэтэл гэрийн эзэн, «Энэ чинь хэн юу л гэвэл үнэмшиж байдаг, их тэнэг юм. Та нар битгий гар хүр, би өөрөө сургая» гэж тэднээс гуйлаа. Тэгээд сургасан даа! Би таван өдөр шалан дээр тэрийж хэвтэхдээ өндийх нь байтугай, хөл гараа хөдөлгөж чадахгүй байсан даа. Ер нь ч босохгүй байх гэж бодож байв. Гэтэл одоо босоод явааг харж байгаа биз! Түүнээс хойш гурав хоноод байтал «намайг хүмүүжүүлэгч гэрийн эзэн хошуу орохоор явав. Шөнө хүн цонх тогшив. За намайг алах гэж хүн ирлээ гэж би бодлоо. Тэгсэн чинь Егор Нестеров байна. «Юмаа хурдан зэх!» гэлээ. Гараад ирсэн чинь хос морь оруулсан чарга зогсож байлаа. Чарга дээр Степанида сууж байна. «Чи амьд уу?» гэлээ. Хүн миний төлөө ингэж санаа тавьж явдаг юм байна гэж бодохоос баярласандаа хариу ч хэлж чадсангүй. 

	Тэр эхнэрийн нүд нь жигтэй бүлтийж, хамраа шуухинатал татахаар нь уйлах нь уу даа гэж бодтол их баргил мөртөө хүүхэд шиг инээлээ. 

	— «Тэд намайг хот оруулж, яав ийв гэж сүйд болж, эмнэж, тэжээснийг би хэзээ ч мартахгүй. Хамгийн хайртай хүнээ яаж эрхлүүлдэг вэ, түүн шиг энэрч билээ. Устюгов, Лиза, бас Василий Петрович гэдэг наргиантай нэг ажилчин ер дандаа томоотой сайн улс байлаа. Егор авга гайхаж, «Нэг хүүхэн ирж хэлэхэд анхандаа би үнэмшсэнгүй, бас нэг тагнуул бол уу гэж бодсон шүү» гэж ярьж билээ. Хотод намайг дөрвөн сар болтол иргэний дайн эхэлж, Зөвлөлтийн төлөө босов. Нударганчууд бидний эсрэг байлдаанд оров. Энэ нь манай нутагт үлгэр шиг, аймшигтай бас наргиантай явдал болж билээ. Төөрөлдсөн хүн зөндөө, хэн нь хэний талд байгааг олж мэдэхэд бэрх байлаа. Никита надад сурган хэлэхдээ, «Нөхөр Анфиса, чих урт болгож, сонор болгоомжтой яваарай» гэдэг байлаа. 

	 — Тэд намайг бага сага сургаж, толгойд минь гэгээ оруулжээ. Би хошуу нутгаар явж хурал цуглаан дээр эхнэрүүдэд үг хэлнэ. Бас тагнана. Би их юм үзсэн хүн. Тэр болгоныг ярьж яаж барах вэ. Тэр үеийн явдал одоо миний нүдний өмнө ус шиг л урсаж байна. Даанч зүгээр суугаагүй дээ, бурхан минь!

	— Бурхны алдрыг дурдаад санаа зовсон атал нүүр нь их улайсангүй. Тэртэй тэргүй түүний царай тоосго шиг улайчихсан байсан билээ. Харин алга хавсарч, инээгээд буруугаа хүлээх мэт дуу алдаж цааш ярьсан нь,

	— «Ай харла аа! Хэл халтираад донгосчихлоо. Заншчихжээ, нөхөр минь, Үг гэдэг өндөгний хальс гэсэн үг. Өөрсдийн хүнийг эс магтлаа гэхэд тэд үйл явдлаараа магтуулах улс шүү. За тэр ч яах вэ. Тэгээд би агнуурт гардаг болсон юм аа. Егор Нестеров гучаад хүнтэй баг бүрдүүлж, залхаалт үзүүлэхээр тосгондоо очиж билээ. Тэдний хөрөнгө зөөрийг юу ч үгүй сүйрүүлсэн байлаа. Иван сураггүй болсныг үзвэл тэд алсан байх ёстой. Степанидын гэр орныг шатаажээ. Авдотъя Мокееваг алж, дүү хүүхэн Танятай хүчирхэн явалдсанаас тэр одоо хүртэл галзуу солиотой явдаг юм. Тэгээд Егор тосгоны талбайд шүүхийн хурал хийлгэж Никита Устюгов үг хэлж билээ. Антонов, манай гэрийн эзэн, бас тээрэмчин Зотов, хар лам эднийг олон бүгдээр жигшин буруушааж байлаа. Тэднийг буудан алсан юм аа. Дюков оргож, сүмийн тэргүүн буудалцаанд алагдсан юм сан. Харин Мокеев өвгөнийг барьж аваад үс сахлыг цөмийг мулцайтал хусаад за дураараа зугаал! гэж тавьж билээ. Мокеевыг мулцайтал хусуулаад гарч ирэхэд бөөн инээдэм болж, зарим нь унаж тусаж байгаад нулимсаа асгартал инээлдэж хөхрөлдөж билээ. Ингэж хүний элэг доог болгохыг Никита бодож гаргажээ. Ай даа их цэцэн эр байсан юм даа. Никитыг тосгоны зөвлөлийн дарга, Лизаг нарийн бичгийн дарга болгож билээ. Би ч ажилд орж эхнэрүүдийн дунд ажиллах болсон юм аа. Тэд миний үгэнд орох болж, «Чи баян айлд байж ядуу бидний талд дэмий талаар ороогүй биз» гэлцдэг бил ээ? «Ай эгч дүү нар минь, би баян айлд морь нохой мэт зүтгэж байсныг та нар өөрснөө мэднэ шүү дээ» гэдэг билээ. «Тэгвэл битгий зүтгэ!» гэж хөхрөлддөг сөн. Тэр ч яах вэ. Хоёр сар хэртэй болтол цагаантан орж ирээд бид аргагүй зугтах болсон юм аа. Цагааныхан их олон байлаа. Егор өөрийн хүмүүсийг аваад ойд гарчхав аа. Тавиад л хүнтэй гарсан даа. Түүнээс олон хүн байж болох байтал буу байдаггүй ээ! Биеэ битгий харагд, ажиглаж бай! гэж Степанида бид хоёрыг тосгонд үлдээжээ. Степанида аймшиггүй толгой, тосгондоо үлдлээ. Би гурван модны газар, зөгий тэжээх газар очиж нуугдав. Степанида шөнө над дээр ирнэ. Нэг шөнө винтов буу хулгуулж авчирснаа надад өгөөд, «Миний сэтгэлийн хань нөгөө Дюков цагааныхантай нийлчихсэн явна. Би муу нохойд эр чадлаа үзүүлэхийг хүснэ. Тэр муу нохой улс амьтныг далайлгаж хахуул авч явна. Түүний хорт хэлнээс болж хоёр хүн хэлмэгджээ. Буудан алсан байна» гэж ярилаа «Баларна шүү! Тааралдаж магад!» гэж би хэлжээ. 

	— «Гэтэл үнэхээр тааралджээ. Бас л инээдтэй явдал болж билээ. Нэг үдэш би зөгийн байшин дээр сууж юм оёх зуур модны завсраар тосгоны зам руу ажиглан харж байлаа. Тэгсэн чинь Степанида ирж явах шиг. Түүний хамт бас нэг цагаан малгай, цамцтай эрэгтэй хүн явж байна. Тэд замаар орсонгүй, уулын хажуугийн бут бургасан дотуур явав. Тэнд рашааны булгийн жим байдаг юм сан. Энэ зугаалгыг хараад миний дургүй хүрч байв. Степанида зориуд тэгж яваа гэж би мэдэвч тэгж налигнаж яваа улсыг хараад нүд хорсдог байж билээ. Тэднийг ойртон ирэхээр би «Ой руу зугтаах юм бил үү?» гэж бодоод нэг харсан чинь Степанида нөгөө цагаан хувцастай хүний нуруун дээр мордчихсон, толгойг нь газар луу гударч «Анфиса!» гэж дуудаж байна. Их бяртай, уран аргатай эхнэр байсан юм шүү! Би айсандаа амьсгаадсаар гүйж хүрэх зуур нөгөө хүн тийчлэн Степанидаг арай л заамдан авч хаясангүй. Би гүйж очоод шилэн хүзүү рүү нь дэлсэж нам болгов. Степанида тэр хүний өврөөс гар бууг нь суга татан авч «Энийг Егорт хүргэж өг! Тэнд хэрэгтэй хүн!» гэв. Тэгсэн чинь Дюков байлаа. Бид хоёр чирч зөгийн байшинд аваачтал тэр сая ухаан оров. 

	Степанида хэлсэн нь, «Гар буугаар буудаж чадах уу? Буугаа гараас битгий салгаарай. Ингээд аваад яв. Би энд үлдэнэ. Чи битгий ирээрэй. Харин нааш нь хүн явуул, энд хэрэг байна гэж хэлээрэй» гэлээ. 

	— «Дюковыг би хүргэлээ. Егорын байгаа газар хол, хориод мод газар. Замд нь таван мод газар нэг гацаа бий. Тэнд бас л манайхан байв. Дюков «тавьж үзээч!» гэж салганан чичирч, уйлагнан гуйна. Бэлэг өгнө гэж амлана. Эхнэр хүнд баригдаад явж байхад түүнд үнэхээр ичивтэр байжээ. Хажууд нь бас айжээ. «Яв яв, бүү дуугар, буудна шүү!» гэж намайг тушаахад манайхан хараад биднийг шоолон учиргүй хөхрөлдөж байлаа. Дюковын хожуул дээр сууж байгааг харахад хамаг бие нь салганан, нүүр царай нь хариугүй жижигхэн, нүд халтирмаар байж билээ. Түүнээс хоёр хоногийн хойно Степанида цагааны бас нэг хүнийг зөгий байшингийн тэнд өдөөн барьжээ. Тэр хүнийг Степанида руу илгээсэн хоёр хүргэж ирээд, «Тэр эхнэр амиа бодохгүй хүн байна. Нэг л алуулах вий» гэж хэлсэн юм сан.

	— «Үнэхээр тэр ёсоор болсон юм. Зөгийн байшинг сүйтгээд Степанидаг алсан байлаа. Яс ч, үс ч үлдсэнгүй. Тэд түүнийг яасан нь мэдэгдэхгүй болжээ. Харин түүний барьсан хүн их хэрэгтэй хүн байсан шүү. Цагааныхан гурав хоноод хотыг эзлэх гэж байгаа, араас их хүч ирж яваа гэж тэр мэдүүлжээ. Тэр үнэн байлаа. Бид ч хот руу хөдлөв. Кама голын эрэгт бараг хэрэггүй шахам яльгүй тулалдаан болж, Егор туйлын их хорсож билээ. Юу гэвэл манайхаас долоон хүн алагдсан юм сан. Цагааныхан аргагүй хотыг эзлэв. Тэд зуун тавин хүн, бид ердөө дөчин хүн байлаа. Холоос хэд буудалцаад манайхан ой руу орчихсон юм. Эрхэм нөхөр, бид торонд орсон оготно шиг тэнд жил хагас болсон юм. Хаашаа л харна цагаантан. Заримдаа улааныхаас цагаантан болно, заримдаа цагааныхан бидэн дээр гүйж ирнэ. Тэртээ уулын цаана иргэний их дайн болж, Колчакийг цохиж байлаа. Бид бас тэндээ оногдсоныг цохисоор байтал эцэс төгсгөл гэж ер үгүй. Ойн түймэр адил нэг газар намдвал ондоо газар дүрэлзэнэ. Сүүлдээ бүр Осин хошуу хүртэл даамжирчээ. Тэнд ядуу хүн олон, дандаа чийрс олсхоноор аргацаана. Егор авга моринд өшиглүүлээд бас хөлдөө шарх олсон учир хазганан явах болов. Тэгээд Осой хотын тэнд цагааныханд баригдсан билээ. 

	Дөрвүүл явж байтал гэнэт цагааны морин цэрэгтэй тулгараад зугтаасан боловч тэд хоёрыг нь алж, Егорыг шархтуулжээ. Дөрөв дэх нь болох Пермийн гимназийн оюутан залуу хот давхин ирж, эл учрыг Лиза бид хоёрт хэлжээ. Чи явж үзээч, авгад туслах арга чарга алга уу гэж Лиза надад гуйсан юм сан. Гармаас гурван мод газар голын эрэгт цагааныхан байв. Намайг очиход Егорыг дүүжилсэн байлаа. Хагас дутуу хувцастай байхыг үзвэл хамаг бие нь цус нөж болж, өргөстэй юмаар арьсыг нь хуулсан юм шиг, харахад аймаар байлаа. Бас баруун гарын царвууг таслан хаяжээ. «Энэ хүнийг яалаа гэж цаазлав?» гэж нэг хүнээс асуувал, «Энэ бол большевик, ёстой большевик хүн гэнэ. Сая тамлаж тамлаж ухаангүй болгоод бараг үхсэн хойно нь дүүжилж орхив» гэлээ. 

	— «Нөхрөө харахаас хайрлаад би баахан ухаан гажиг болжээ. Гармын тэнд зогсож байгаа улс руу очиж «Нохойн гөлөгнүүд ичихгүй юу? Та нарыг л ингэж дүүжилбэл таарна. Сэтгэлгүй амьтад!» гэлээ. 

	— «Тэгтэл намайг дарга нартаа хүргэж өглөө. Дарга нь чичирдэг өвчтэй юм уу, нэг салгалсан буурал хүн, «Сүмбэд!» гэж хашхирав. Бууны сүмбээр хорь авхуулчихсан чинь долоо хоног сууж ч болдоггүй, хэвтэж ч болдоггүй. Харин миний бие нүдүүлэх тусам чангараад байдаг нь бие тамирынх юм уу даа. Нөхөр минь, би эмнэг догшин мориноос доргүй гуядуулж хамаг арьс хөрс юу ч үгүй хуурсан байтал бүх биеийн цус дуустал урсан гарчхаагүйд би өөрөө ч гайхдаг юм аа. Одоо миний бие эв эрүүл, хүний урамд ёолж үзсэнгүй. 

	— «За тэгээд цааш юу болов? гэвэл манайхан хэдий дийлсэн боловч анхандаа амаргүй, уйтгартай юм шиг байлаа. Ойр дотнын нөхөд тарж, зарим нь амь үрэгдээд, зарим нь ондоо газар ажлаар яваад өглөө. Лиза сургуульд орохоор Екатеринбург явчихлаа. Тэгэхэд Свердловск гэж байгаагүй юм. Би бараг ганцаараа үлдлээ. Манай тосгоны зөвлөлийн дарга нар цөм шинэ, биеэ барьсан хүмүүс байв. Тэд бидний хэрхэн аж төрж буйг их мэдэхгүй, ер үзээгүй юмыг сургаар яаж мэдэх билээ. Мэнгэр ханиадтай байгаад хоёр жилийн өмнө нас барсан нэг залуу тэдний тухай,

	 

	Суудал дээртэй дарга нар 

	Сургаар ажлаа ярилцана. 

	Эндхийн зөвлөлийн бид нар 

	Энэ дэлхийг тоохгүй гэнэ

	 

	гэж дуу гаргаж билээ. 

	— «Нутгийн захиргаа нэг хэсэг хэвээрээ байв. Гэтэл эдийн засгийн шинэ бодлого гарч ирлээ. Намайг нэг сангийн аж ахуйд оруулав. Гэтэл тэр маань бүтсэнгүй, шинэ маягийн нударганчууд гарч ирээд хоосолж орхилоо. Өвөл би сургуулийн манаач болов. Гэтэл би ямар манаач байх бил ээ? Тэндхийн багш хэрүүлч архагтай өвгөн байлаа. Түүнд хүүхэд их дургүй. Эхнэрүүд муухай зан гаргаж гэрийн мухар сахихаас ондоог мэдэхийг хүсэхгүй байлаа. Миний хувьд гайтай юм гэвэл би онолын талыг муу мэддэг юм аа. Би хэдий ичгүүр хүлээвч ном үзэх цаг зав байхгүй. Би бол гол нь хар дадлагын хүн юм. Онолын номыг жинхэнэ амьдралд, манай ахуй, байдалд яаж хэрэглэхийг би мэдэхгүй, ер арга залиар сул хүн. Миний ганц мэддэг юм бол эхнэрүүд гэрийн мухар сахиснаас л болж бидний дунд хүний аж төрөхөд ямар ч ашиггүй элдвийн хэрүүл уруул, авиргүй танхай байдал гардаг гэж мэдэж байлаа. Гэр орны гэдэг бол эхнэрүүдэд, тэдний цус хөлсөнд тулгуурлаж байгаа болохоор юуны өмнө гэр ахуйн ажлыг шинэ маягаар өөрчлөх, тэгэхдээ бүр дороос, эхнэрүүдээс эхлэх хэрэгтэй юм даа гэж би мэдэж байв. Гэтэл эхнэр болгон гэр малын ажилд уяатай юм чинь яаж өөрчлөх юм бэ? Бичиг номтой хүн цөөн, суралцах зав чөлөө байхгүй. Эхнэрүүдийн хамаг ажил амьдралыг тогоо шанага барих, үр хүүхэд маллах, хувцас хунар угаах энэ бүх ажил эзлэн авсан байна. Би анхандаа нийтийн угаалгын газартай болъё, хүн болгон дор дороо нухаж байхгүй, ээлж ээлжээр хоёр гурван хүн нийлээд бүх айлын хувцсыг угааж байя гэдэг байлаа. Тэгсэн чинь бүтсэнгүй. Юу саад болов гэвэл ичивтэр гэж юм байна. Хүн болгоны цамц өмд уранхай цоорхой хар даг хиртэй, түүнийг гэр гэртээ угаавал хэн ч мэдэхгүй, нийтийн угаалгад угаавал хүн болгон мэднэ. Үүнийг тэд хэлсэнгүй, би өөрөө бодож олсон юм. Харин тэд савангаа яаж тооцох юм бэ? Зарим айл арваад, зарим айл гурав дөрөвхөн юм, зарим нь бүр бага хувцас угаалгана саванг яах вэ гэлээ. Сүүлд нь тэд саван ч яах вэ бага хэрэг, ичгүүр гэдэг хэцүү байна. Баян чинээлэг болж байгаад л нийтийн угаалгатай ч болъё, нийтийн халуун ус, талхны газартай ч болъё гэлцэв. Бид баян чинээлэг болно, гайгүй гэж би тэднийхээ сэтгэлийг илбэн засна «Ай даа, эхнэрүүд ээ, Бид баянаасаа болж баларна шүү...» гэдэг билээ. Гэвч байдал бага багаар дээрдэж л байна. Бичиг үсэг сурч байна. «Тариачин эмэгтэй» сэтгүүл хамт уншиж байна». «Тариачны сонин бичиг» бидэнд их тус болж байна. Сайхан сонин! Бидний нөхөр! Эрхэм нөхөр, одоо бидэнд эх барих газар хэрэгтэй байна. Ясли хэрэгтэй байна. Антоновын хогшлоо хийж байсан байшинг эхнэрүүдийн клуб болгох хэрэгтэй байна. Сайхан дүнзэн байшин хоёр жил эзгүй хэвтэж байгаа юм. 

	— Ингэж ярихдаа хуруугаа дараад байтал хуруун нь хүрсэнгүй. Тэгэхээр нь ширээ дэлдэж, бас л,

	— «Нэг, хоёр...» гэж тоолов. 

	— Тэгээд ийм арван гурван юм даруй хэрэгтэй байна гээд уурлаж, миний сүвээ рүү нэг хоёр удаа ёворч байгаад ярьсан нь,

	— Нөхөр минь, та нар эхнэрүүдэд их бага анхаарч байна шүү. Эхнэрүүдгүйгээр социализм байгуулж болохгүй гэж та нарт хэлдэг биз. Белелийн судрыг мартсан уу? Ленин юу гэж хэлсэн бил ээ? Сталин та нарт юу гэж тушаасан бэ? Эхнэрүүдийг элдэв аахар шаахар ажлаас чөлөөлөхгүйгээр тэднийг төрийг жолоодох ажилд сургаж чадахгүй гэж хэлсэн биз дээ! Манай хошууны, районы намын хорооныхон ичээндээ орсон баавгай адил нударсан ч хөдлөхгүй байна. Тэдний хэлдэг нь, «Энэ ертөнцөд ганц та нар байгаа биш!» гэдэг юм. Гэтэл нөхөр минь, уг хэрэг хамгийн тодорхой байгаа биш үү. Эхнэрүүд тогоотой шөлнийхөө дэргэдээс холдож чадахгүй байхад бид юу бүтээх юм бэ? Морь нохой мэт зүтгэдэг энэ ажлаас биднийг чөлөөлөх хэрэгтэй байна. Бидэнд чөлөө цаг гаргах хэрэгтэй байна. Би энд гурван удаа ирж байна. Ирэх очихын зуун хорин мод газар. Гурван удаа явахад гурван зуун жар. Наадам биш! Энд хагас сар дэмий зугаалах цаг орж байна. Тэр ч яах вэ. Ярих юмаа баран ярилаа. Одоо явж унтах минь. Чи миний тухай хошууны намын хорооныхонд дуулгаарай. Үгүй бол би губернийн намын хороонд орно шүү. Намайг намд шалавхан элсүүлээд өгөөсэй. Эднийг сэгсэрч хаях юм сан» гэж билээ. 

	 

	 

	III

	Гүйхэн уст горхины үл мэдэг гүвэлзэх булингарт урсгалын дээгүүр наадах салхин түүдгийн галыг унтраах гэсэн шиг түүний дээгүүр эргэлдэвч харин үлээж галыг улам бадраана. Галын дотор голын ёроолоос гарсан хар хожуул үндэс шатаж байв. Тэр хожуул усны ёроолын зузаан шаварт олон жил хэвтсэнийг зуслангийнхан эрэг дээр гаргаж хаясан нь наранд хатаад одоо түүнийг түүдгийн гал алтан хэлээрээ яаралгүй мэрэх ажгуу. Гашуун цэнхэр утаа голын урсгалыг даган хийсэж, түлээний цуцал шийхнан, өвгөн удын навчис зөөлөн ширчигнэнэ. Салхин сэржигнэж, оч үсрэх чимээний хажуугаар,

	— Бид хавчигдаж байлаа. Биднийг гаднаас хууль, дотроос сэтгэл хавчиж байв. Харин тэд өөрсдийн таалалд тохируулан өөрсдийн дур зоригоор хууль гаргана гэж ярих хүний баргиа сөөнгө дуу гарна. 

	Гэрээр нэхсэн бүдүүн даавуу цамцтай, гуулин товчтой хантааз, том савхин гуталтай загзгар тариачин ингэж ярьж суув. Түүний гутал ойрд давирхайгаар тослогдоогүй тул гөлмөн төмрөөр хийсэн юм шиг харагдана. Тэр хүн бол ширүүн бор хуйхтай, улаавтар, том бөөрөнхий толгойтой, бас нүүрэндээ ширүүн хууз үстэй ийм, нэгэн билээ. Өтгөн хууз сахалтай байснаа саяхан хуссан нь мэдэгдэж байв. Хөнхөр духны дор цэнхэрдүү хүйтэн нүд нуугдах бөгөөд гал руу, нар луу харж байгааг үзвэл сохор хүн шиг санагдана. Их л бодлого тавьж, яаралгүй үгээ зөөж ярих нь,

	— Бурхан гэж байхгүй. Үргэлж ажил хийж амь зуудаг бид бурхныг сонирхох зав ч байсангүй. Бурхан байна уу, байхгүй юу бидэнд падгүй хэрэг. Хэдий тийм боловч багачуул бурхны нэр барьж хашхирах нь эвгүй юм. Бурхныг өчигдөрхөн бодож гаргасан биш, эрт дээр үеэс заншил болжээ. Шашны сайн өдрийг хүчингүй болгосон биз дээ? Хүмүүс энгийн өдөр ч архи ууж байна. Шашны сайн өдрийн урд өдөр халуун усны газар ороход бүтэж үхмээр байсан даа. 

	— Энгүүн өдөр халуун усанд орж болно гэж үү?

	— Болохгүй гэж хэн хэлж байгаа юм? Болно, харин таатай биш байдаг юм. Баярын өдөр сүмд ороод зогсож байхад... 

	— Одоо ч тэр үү... 

	— Нөхөр, таатай биш гэж байна шүү. Хар лам мятархай, аялгуулан түрэгсэд байхгүй, бурхны өмнө зулын гэрэл бага, юм болгоноор ядуурчээ. Урьд бол хар лам гэдэг чинь азарган тахиа шиг дүүхэлзээд эхнэр хүүхнүүд гоё хувцсаа өмсчихсөн сайхан байжээ. Одоо бол бага охид хөвгүүд модоор зодсон ч сүмд орохгүй. Тэд үдийн мөргөлийн үеэр бөмбөг тоглож юм уу, мод цохиж байх юм. Залуухан эхнэрүүд ч дэмий холхино. Эхнэр нь эртэйгээ эн зэрэгцэж, би ямар морь юм уу гэж хэлдэг болжээ. 

	Ингэж ярихдаа түүний сөөнгө хоолой чангаран хангинаж байв. Тэр хүн галд хэдэн зомгол хаяад сүхний ирийг хуруугаар тэмтэрч үзнэ. Тэр бээр голын эрэгт нэг гишгүүр хийж байв. Уг нь ядмаар ажил биш. Усан дотор хоёр, эрэг дээр бас хоёр дөрвөн шон зоогоод хоёр банз дамнуулан тавьж дөрвөн хадаасаар торгох ажил. Энэ бүх ажлыг нэг хүн хоёр цагт л хийчихнэ. Гэтэл тэр хүн харвал сүхээр юм хийхдээ нэн ч уран чадмаг, цагийг дэмий нөхцөөж байгаа хүнд дургүй хүн байтлаа энэ ажлыг яаралгүй ингэж тэгсээр байгаад хоёр өдөр болгожээ. 

	Голын цаана сангийн аж ахуйн үхэр адуу бэлчиж байв. Төглийн цаанаас хазаар барьсан нэг хархүү гарч ирээд нэг зээрд морь барих гэтэл цаадах нь зугтаан холдоод өвс хазална. Үгэнд дуртай өвгөн шон шааж байснаа больж тэр хархүүгийн морь барихыг харж байснаа амандаа их л ёжтойгоор,

	— Ай дорой монди! Бас барьж чадсангүй... За, за, ай мал аа! Дэлэнгээс нь зуураад аваач! Хүүе! гэж байв. Цаад хархүү ч яарахгүй юм. Харин комсомолын гишүүн нэг охин дэлээс нь шүүрээд авахад нөгөө хархүү хазаарлан авч зайдан мордоод гэдсээр тэгнэн бөхийж, тохойгоо бараг чихэндээ хүртэл далласаар давхин одлоо. Өвгөн тамхиа татах зуур,

	— Эд ингэж л ажил хийдэг улс даа. Морь барих гэж хагас цаг боллоо. Эзний ажил хийж яваа бол яасан их яарах бол! гээд нөгөө шонг дахин яаралгүй балбах зуур тайрмал өтгөн сахлын дороос үгээ нэг нэгээр цувруулан ярьсан нь: 

	— Залуусын тухай би тантай маргахгүй, тэд сайн дураар ч гэсэн яах вэ, хөдөлж л байна. Гэтэл одоо бид тэдний учрыг мэдэхээ байжээ. Бүх ажлыг нэг зэрэг л хийх санаатай юм уу даг. Тэд тавин он гэхэд цугаараа бэлэн ширээн дээр суух тийм л тооцоотой байж магадгүй санагдах юм. Тийм тооцоотой болоод л галзуурч явахгүй юу... 

	— Бид номгүй харанхуй улс болохоор тэгж хэлж байгаа юм шүү. Тэрнээс галзуурах биш, ер нь ажиллаж байгаа юм. Эрдэмтэй гэвэл яриагүй. Өндөр албан тушаалд бол ямар ч шалгалт давна. Тариачнаас дээшээ мяраах болжээ. Зарим нь санасандаа хүрч байна. Хэдхэн жилийн өмнө нэг залуу тосгоны зөвлөлөөр эргэлдээд байсан юм. Би түүнтэй хаврын сайн өдөр танилцсан билээ. Тэгээд цэрэгт явж ирээд одоо юу болсон гэж бодно. Өвгөчүүл одоо түүний юу хэлснийг дагах ёстой болжээ. Баатар юм аа!

	— Урьд бол залуус цэрэгт гурав дөрвөн жил явж нутагтаа эгж ирээд л зүгээр гэр орныхоо ажлаа хийгээд байдаг байлаа. Хотод цэргийн сургууль хийсэн хүн гэж анхандаа нэлээн маадгар явсан ч удахгүй жил тойроод л эргээд яг л тариачин янзаа олно. Гэтэл одоо цэрэгт мордсон залуус хоёр жил болоод л мэдэмгийн ихээр мэдэмгий болж бүх юмыг шууд муушааж эхлэх юм. Бие наснаас өөр ёстой цэрэг хүн гэж харагдах юмгүй байтлаа тариачин иргэний урдаас байлдаж гарна. Ямар ч намба байхгүй. Сахал ч үгүй, үс ч үгүй байж өөрсдийгөө багш гэх санаатай... 

	— Юм сургах муу гэж үү?

	Өвгөн тамхины ишийг бас нэг зомгол уснаа чулуудаж, хууз нүүрээ үрчийлгэн,

	— Нөхөр танд шууд хэлэхэд, харамсалтай нь юм сургаж байгаад биш, зөв юм сургахад байгаа юм гэв. 

	— Ойлгохгүй байна гэхэд,

	— Үгүй, ойлгож болно. Харамсалтай нь юунд байна гэвэл, би бүх насаар ажил мэдэж явна гэсэн чинь үнэндээ юу ч мэдээгүй тэнэг амьдарч явжээ. Ийм л байна! Хэрэв тэр худал хэлбэл би элэглэж чадна. Тэр над руу гар далайх юм бол би зайлах газаргүй. Насны байдлаар тэр аж ахуйтай орооцолдож амжсангүй. Гэтэл нэг юмны үнэр авчээ. Хэрэв над шиг хамаг шөрмөсөө сунатал газар хагалсан бол тэр хамтрал, хамтрал гэж хашхирахгүй, харин битгий гэж хашхирах байсан даа. Тэр яагаад хамтрал руу түлхээд байна аа? гэвэл, өөрөө тракторчийн сургууль хийчхээд машинд сууж жолоо мушгиж давхих түүнд ашигтай юм. 

	— Машин хүний хүчийг хөнгөлнө гэж бид ойлгож байна. Гэтэл тэр чинь бага газарт ямар ч хэрэггүй юм. Жижигхэн трактор байдаг сан бол айл болгон жаахан газраа машинаар давхиж хагалах сан. Одоогийн байгаа энэ янзаараа хэнд ч хэрэггүй эд. Харин тэр трактор бол эсхүл газраа нийгэмчил эсхүл энэ тосгоноос зайлж дуртай зүгтээ яв гэж тушааж байна биш үү. Тэгвэл хаашаа явах бил ээ?

	— Дарга нар ажлаа мэднэ, сайн сайхан болгох гэж санаа тавьж байгааг би маргахгүй. Бид тэнэг улс биш, бас ойлгоно. Гэвч хөнгөмсөг сэтгэл гэдэг хамгийн муухай юм. 

	Комсомол, цэрэг, тракторч мэтийн хүмүүс бол цөм залуу улс. Тэдэнд амьдралын тухай бодох цаг ч байсангүй гэж яриад: Тэр өвгөн алгандаа нулимж, түлэнхий юм шиг улаавтар гараар сүхний ишнээс чанга атгаж мөнөөхөн шонг хичээнгүйлэн балбах нь хүүхдийг зодож хашраавал сайн гэж итгэдэг хүмүүс бага хүүхэд зодох лугаа адилхан харагдана. Таг дуугүй болж зөөлөн бор элсэн хөрс рүү шон шааж байснаа шүдний завсраар дуугарч өгүүлсэн нь,

	— Жишээг хэлбэл миний ач нэг хархүү бий. Хэдий үеэл гэсэн ч төрлийн сүлбээтэй л юм даа. Гэтэл надад бүр дайсан шиг байх юм. Адгуусан боловч цадталаа идэхийг хүсдэг, хүн бол бүр ч илүү гэдгийг тэр мэдэлгүй яах вэ дээ. Хөршид газар хагалах зөвшөөрөлгүй, морь хэрэгтэй, машиныг бол тэр өөрөө ойлгоно. Бас хар ламыг үгээр зодож сурсан гэнэ. Хар лам уруулаа жигтэй өмөлзүүлэн «Бурхан, бурхан гэж уншлагаа эхлэхэд хүний урамд дуулахгүй, сонирхох ч үгүй. «Та нар тариачин ардад юу, ямар цэцэн мэргэн юм сургав?» гэж хар ламын улаан нүүрэн дээр асуудаг билээ. «Манай цэцэн мэргэн бол энэ ертөнцөд биш, ондоо байдаг» гэхэд нь, «Тэгвэл та нар аль ертөнцөөс хоол олж иддэг вэ?» гэнэ. Тэр баатартай маргахад хар лам боловч их тэвдэх ажээ... 

	— Нөхөр, чи бол хол нутгаас ирж, энд жаал байгаад яваад өгнө. Бид үхэн үхтэл энэ нутагтаа сууна. Би бол энд тавин жил суулаа. Нэг амар заяа үзэж болох юм уу, үгүй юу? Гэтэл тэр намайг заамдаж аваад сэгсэрч, галзуу юм уу, согтуу юм уу, учиргүй хашхирч байна. Яагаад? гэж асуу л даа. Би шүүхэд буруу мэдүүлэг өгсөн гэнэ. Эд агуурс сүйтгэсэн гэсэн юм уу, яасан юм, манай энд хоршооны хэдэн хүний хэрэг тасалсан юм. Дэлгүүрийн байшинг шатаах гэж оролдсон нь үнэн юм, хүн болгон мэдэж байгаа юм. Ямар шалтгаанаар шатаах гэсэн бэ? гэж шүүх учрыг олох гэж оролдов. Зарим нь хулгайн мөрийг баллах гэсэн гэнэ. Зарим нь зүгээр согтуугаар тэгсэн гэнэ. Манай тэр ач, Сергей гэдэг юм. Тэр бас хоёр залуу, нэг бага хүүхэн эд тэр хэргийг илрүүлжээ. Түүнийг ирэхээс урьд улс санаа амар аж төрж байлаа. Түүний ирснээс хойно хэл ам тасрахгүй боллоо. Тэр нь ч болохгүй, энэ нь ч таарахгүй гэнэ. Бид нар ер Азийнхнаас дор сууж байна гэнэ дээ. Тэр хоршооныхны талаар худал мэдүүлэг гаргасан гэж намайг бас шийтгэвэл таарна гэж шаардсан шүү... 

	Ингэж ярихдаа нэг л дурамжхан, тодгүй ярих бөгөөд энэ яриаг дэмий эхлэв гэж сэтгэл маш дундуур байх шиг ажгуу. Ач хархүүгийн тухай товч товч үгээр зурж ярихдаа, бардам дээрэнгүй, ууртай, захирангуй, санасандаа хүрэх гэж үхэн зүтгэдэг тийм хүний дүрийг гаргаж байв. 

	— Түүнд өдөр шөнө гэж ялгаа байхгүй, дандаа гүйж, хүнийг яавал амар заяа үзүүлэхгүй байх вэ гэж бодож явна. Гал команд байгуулна гэнэ. Айлуудын яндангийн хөөг цэвэрлүүлнэ. Хүүхдээр яс цуглуулна. Эхнэр хүүхнүүдэд элдэв муу үг заана. Тэд яах вэ хүнд амархан итгэдэг улс. Сонинд юм бичнэ. Эндхийн багшийн тухай бичиж орхисон чинь хүн ирж нөгөө багшийг маань халаад хаячхав аа. Энд арван есөн жил болсон юм бүхэн хийдэг сайн хүн аливаа хуульд өртөхгүй явж болох нарийн жим зам олж чаддаг сайн зөвлөгч байсан юм сан. Оронд нь нэг сагсуу юм ирж, сургуульд ногоо цэцэрлэг тарих, туршлага хийх газар хэрэгтэй гэж шаардаж байв гэлээ. 

	Ач хархүүгийн тухай ярих далимаар ондоо олон хүний тухай ярьж байх нь мэдэгдэж байв. Бас түүний нөхдийн зан төлөв, ажил явдлыг дурдаж, ямар нэг дайсагнагч тайван биш хүмүүсийн хэв шинжийг гаргаж хэлж байгаагаа өөрөө боловч мэдэхгүй байгаа бололтой. Сүүлдээ ач хархүүг ярих гээд эмэгтэй хүний тухай болж,

	— Эхнэр хүүхнүүд цуглараад... гэхэд нь,

	— Та хэнийг ярьж байна аа? гэсэнд,

	— Ер юм бүхэн ганц түүний явуулга. Варвара Камарихина түүний ирэхээс өмнө номхон томоотой эхнэр байв. Одоо бол бөөн заавар болжээ. Эхнэрүүдийг хамтралд ор гэж хөөнө. Эхнэр гэдэг бол аж байдлыг өөрчлөхөд дуртай улс юм. Хамтралд санаа амар гэж ил далдуур ятгана... 

	Өвгөн нулимж, нүүрээ үрчийлгэн дуугай болж, сүхний ирэнд наалдсан зэвийг хусна. Түүдгийн голд байсан мөнөөхөн хожуул шатаж дуусаад муухай саарал үнс үлдэв. Гэвч түүнийг тойрон үлдсэн мурий сарий үндэснээс бас л утаа баагих ба түүнийг түүдгийн гал идсээр авай. 

	— Бид бас залуудаа хувиа хүнд өгөхгүй хэрэлдэж үзэлцэж л байлаа гэж өвгөн их л санаашрангуй ярихдаа, — Гэвч бид бол огтоос ондоо юман дээр тэгнэ. Бид бол юм болгон руу үсчихгүй байлаа. Бидний үед залуус цөөн ч, амьдралын аливаа хатууг давдаг байсан юм аа. Гэтэл манай энэ ач хархүү шиг гаж улс гарч ирээд яаж ч болохгүй байна шүү. Яваандаа энэ тосгон тэдний талд орж байна. Үүнийг хүлээх хэрэгтэй болжээ гэв. Өвгөн босож хадуурын хугархай барьж үзсэнээ элсэн дотор чулуудаж,

	— Байдал цаанаасаа ийм болжээ гэдгийг би бас ойлгоно. Хаашаа ч зайлахгүй... Тэнэг хүн л нударга зангиддаг юм. Хэрэв улсад хэрэгцээ байгаад бидний хөрөнгө зөөрийг нимгэлэх юм уу, бүрмөсөн хурааж авсан ч бидний өвөгчүүл үүнийг ойлгоно. Улс бол хүнийг хамгаалдаг, тэднийг дэмий гомдоохгүй гээд, гараа дэлгэж, мөрөө хавчиж, хууз нүүр, хүйтэн нүдээр юмыг огт ойлгохгүй байгаа байдал илэрхийлэн эцэст хэлсэн нь,

	— Хөрөнгө зөөрөө хамтралд сайн дураараа өгнө гэдгийг бид яасан ч ойлгож чадахгүй юм. Сайн дураар хэн ч юу ч хийхгүй, аль эрт дээр үеэс хүн болгон гачигдсаар ирсэн юм. Христос ч гэсэн сайн дураар загалмайд хадагдахгүй байсан биз. Түүнд эцэг нь тушаасан юм шүү дээ гэв. 

	Тэр бээр нэг банз авч шонгийн толгой дээр тавьж үзээд найтааж, тун өрөвдөлтэй өгүүлсэн нь,

	— Бид энэ сурсан заншлаараа амьдраад л үхэх юм сан гэв. 

	Тэр хүн түүдгийн галаас холдон явахад салхин түүний хойноос чандруу хийсгэнэ. Янцаглан бөхийж газраас нэг банз өргөөд,

	— Өвгөчүүл одоо хэдийхэн наслах вэ дээ. Бид залуу хүмүүст хэнд ч саад хийсэнгүй. Тэд дураараа амьдраг, муур шиг таргалаг... гэв. 

	Цуцлаас май татаж, мушгирсан хөх утаа голын дээгүүр хийснэ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

